
OO‘‘zbekistonzbekiston  
adabiyoti va sanadabiyoti va san’’atiati

1956-yil 4-yanvardan chiqa boshlagan 2022-yil 14-yanvar / № 2 (4661)2022-yil 14-yanvar / № 2 (4661)ADABIY-BADIIY,   MA’NAVIY-MA’RIFIY,   IJTIMOIY  GAZETA

Adabiyot, madaniyat yashasa Adabiyot, madaniyat yashasa $$ millat yashaydi millat yashaydi

¤ÇÁÅÊÈÑÒÎÍ ÐÅÑÏÓÁËÈÊÀÑÈ £ÓÐÎËËÈ ÊÓ×ËÀÐÈ ÒÀØÊÈË 
ÝÒÈËÃÀÍÈÍÈÍÃ 30 ÉÈËËÈÃÈ ÂÀ ÂÀÒÀÍ ¥ÈÌÎß×ÈËÀÐÈ ÊÓÍÈ 

ÌÓÍÎÑÀÁÀÒÈ ÁÈËÀÍ ÁÀÉÐÀÌ ÒÀÁÐÈÃÈ

2

Шу пайтга қадар биз она тилимиз-
га қандай асар таржима қилинмасин, 
барчасини олқишлаб келдик. Тилимиз-
да янграган асарлар кўп бўлишини ти-
ладик. Нимагаки, таржималар оз эди. 
Аслида, ҳозир ҳам кўп эмас. Масалан, 
бизга яхши таниш бўлган рус таржи-
мачилиги кўламини қарасак, дунёнинг 
юзга яқин тилидан бевосита ўгирилади. 
Бизда эса ўнтача тилнинг нари-бери-
сида иш кўрилади. Унинг ҳам аксари 
кейинги ўттиз йил – истиқлолдан кейин 
қўшилди. Чунки аввал чет эл адабиёти 
рус тилидан ўзбекчалаштирилар, бу ҳу-
кумат томонидан рағбатлантирилар эди. 
Чунончи, рус тилидан қилинган шеърий 
таржиманинг ҳар бир мисраси учун 1 
сўм 40 тийиндан ҳақ тўланса, туркий 
тиллараро шеърий таржиманинг ҳар 
мисрасига 70 тийиндан – русчадан ўги-
ришнинг ярми миқдорида қаламҳаққи 
берилган ва бу ҳол туркий тиллардан 
ҳам рус тили воситасида ўгиришга турт-
ки бўлган. Шунинг учун, ўтган асрнинг 

30–90- йиллари оралиғида ўзбекча тар-
жималарнинг 95 фоизи рус тили орқали 
бўлди. XXI асрнинг йигирманчи йилла-
рига келибгина рус, тожик, араб, инглиз, 
олмон, турк, озар, қозоқ, қирғиз, турк-
ман, татар ва бошқа бир неча тиллардан 
таржима қиляпмиз. 

Япон, ҳинд, хитой каби тиллардан 
ўгирилган асарларга кўзингиз тушмади-
ми, дейишлари мумкин. Рост, булар ҳам 
бор, аммо ҳали барқарор тус олганича 
йўқ, улардан ўзбек тилига бевосита тар-
жима қилиш амалиёти тетапоя палласи-
да, ўгириш кўникмалари шаклланмаган, 
асосан шу тил муаллимлари – адабий 
иш тажрибасига эга бўлмаган соҳа мута-
хассислари фаолият юритиб келишяпти, 
улар орасида адабиёт майдонида та-
нилган шоир ва ёзувчилар йўқ ҳисоби. 
Энди хорижий тиллардан бевосита ўги-
ра оладиган мутаржимлар кўпайиши ва 
уларнинг тил “географияси” кенгайиши 
лозим.

Зуҳриддин ИСОМИДДИНОВ

ДАВР ВА ТАРЖИМА

ТАРИХ ҚАТЛАРИДА

Бу йил Ватан ҳимоячилари куни 
муносабати билан ўтказилаётган маъ-
навий-маърифий тадбирларнинг ҳаро-
рати ҳар йилгидан-да баланд. Халқнинг 
армия билан бирдамлиги жамиятда қа-
дрият даражасига кўтарилган бугунги 
кунда якдиллик ҳикматини давлат ҳам, 
жамият ҳам бирдек англаётганидан қув-
найсан киши. 

Ҳа, бу йил Қуролли Кучларимиз 
ташкил топганига 30 йил тўлди. Аммо 
ўзбек давлатчилиги неча минг йил-
ларга бориб туташса, унинг қўшини 
ҳам шунча ёшда, дейишга маънавий 
ҳаққимиз бор. “Ҳарбий санъат 3 минг 
йил аввал Шарқда вужудга келиб, 
куртак очган. Ҳарбий атамаларнинг 
ҳам кўпчилиги Шарқ халқларидан 

ўзлаштирилган”, деб ёзган эди акаде-
мик, тарих фанлари доктори, профессор 
Б.Аҳмедов. Қўшин бор жойда ҳарбий 
атама, ҳарбий таълим, ҳарбий санъатга 
эҳтиёж туғилади. 

“Милоддан аввалги VII асрдаёқ 
скиф қабилаларида ҳарбий демократия 
органлари: қабилалар йиғини, қабила 
бошлиқлари кенгаши мавжуд бўлган”, 
деб ёзади Фахриддин Ҳасанов “Турон 
халқлари ҳарбий санъати” китобида.  
Шунингдек, муаллиф аждодларимиз 
бўлган скифларнинг биринчи бўлиб 
қўшинни икки, ўзаро ҳаракат қилувчи 
отрядларга ажратишганини, бир отряд 
ҳужум қилаётган душманга рўбарў чиқ-
са, иккинчиси рақиб қанотлари ва орқа 
томонига зарба беришга тайёр туриши-
ни айтади. 

ҚАЙТА КЎЗ 
ОЧГАН БУЛОҚ

ФАХР

Ҳурматли аскар ва сержантлар, офи-
цер ва генераллар!

Қуролли Кучларимиз хизматчилари ва 
фахрийлари!

Қадрли ватандошлар!
Аввало, ўз ҳаётини она юртимизни 

ҳимоя қилишдек улуғ ва олижаноб ишга 
бағишлаган сиз, азизларни, сизларнинг 
тимсолингизда кўп миллатли бутун 
халқимизни Ўзбекистон Республикаси 
Қуролли Кучлари ташкил этилганининг 
30 йиллиги ва Ватан ҳимоячилари куни 
билан чин қалбимдан самимий муборак-
бод этаман.

Мана шу қутлуғ айёмда жонажон 
Ватанимизга садоқат, азму шижоат 
каби эл-юртимизга хос юксак фазилат-
ларнинг қадр-қиммати ва аҳамиятини, 
улар ҳаётимизда тобора мустаҳкам ўрин 
эгаллаб бораётганини янада теран анг-
лаймиз ва ўзининг жанговар фаолияти 
билан буни амалда исботлаб келаётган 
сиздек ғоят олижаноб касб эгаларини 
шарафлаймиз.

Шу билан бирга, жанговар бурчини 
адо этишда мардларча ҳалок бўлган фи-
дойи ҳарбий хизматчиларимизнинг нурли 
ва сўнмас хотирасига чуқур ҳурмат бажо 
келтирамиз.

Азиз дўстлар!
Истиқлол даврида Ўзбекистон армия-

си жуда мураккаб ва шарафли йўлни бо-
сиб ўтди. Ёш давлатимизнинг ўта оғир 
шаклланиш йилларида айнан Қуролли 
Кучларимиз мамлакатимиз мустақил-
лиги, халқимизнинг тинч ҳаёти ва фа-
ровонлигини таъминлаш, демократик 
ислоҳотларни муваффақиятли амалга 
оширишнинг ишончли кафолати бўлиб 
хизмат қилганини барчамиз яхши била-
миз ва юксак қадрлаймиз.

Кейинги йилларда амалга оширган 
туб ислоҳотларимиз туфайли тарихан 
қисқа даврда Ўзбекистон Республикаси 
суверенитети ва ҳудудий яхлитлигини, 
сарҳадларимиз дахлсизлигини ишончли 
ҳимоя қилишга қодир бўлган, тезкор ва 
ихчам миллий армияни ташкил этишга 
эришмоқдамиз.

Ана шундай буюк тарихий жараён-
да халқимизнинг ҳарбий соҳадаги бой 
меросига таяниб, Жалолиддин Мангу-
берди, Соҳибқирон Амир Темур, Заҳи-
риддин Муҳаммад Бобур каби буюк 
саркарда боболаримизнинг жанговар 
анъаналарини муносиб давом эттириб 
келаётган, жисмоний ва маънавий етук, 
замонавий билим, қурол-яроғ ва техни-

каларни пухта эгаллаган, давлат ва халқ 
манфаатлари учун ҳар қандай синов ва 
машаққатларни енгиб ўтишга тайёр бўл-
ган ҳарбийларимиз доимо фаол иштирок 
этиб келаётганлари ҳар қандай юксак эъ-
тирофга муносибдир.

Шу маънода, муқаддас қасамё-
дига ҳамиша содиқ, эл-юрт ҳимояси 
йўлида метин қалқон бўлган мард ва 
жасур ҳарбийларимиз Ўзбекистон-
нинг чинакам ватанпарвар баҳодир-
лари, десак, айни ҳақиқатни айтган 
бўламиз. 

Халқимиз ўзининг сизлар каби 
ботир ва довюрак фарзандлари — 
Ватанимизнинг ҳақиқий посбонлари 
билан ҳақли равишда фахрланади.

Муҳтарам юртдошлар!
Кейинги йилларда “Халқ ва армия 

— бир тану бир жондир” деган эзгу та-
мойил асосида улкан ишлар амалга оши-
рилмоқда. Бугунги кунда фуқароларимиз 
армиянинг ҳар томонлама ёрдами ва кў-
магини ҳаётнинг барча соҳаларида амал-
да ҳис этмоқдалар. Айниқса, мураккаб 
синов даври бўлган пандемия пайтида ва 
фавқулодда ҳолатлар оқибатларини бар-
тараф этишда, биз учун ҳеч нарса билан 
ўлчаб, қиёслаб бўлмайдиган бебаҳо бой-
лик – тинчлик ва осойишталикни асраш 
ва ҳимоя қилишда бу якдиллик янада 
яққол намоён бўлмоқда.

Ҳозирги вақтда бутун жамиятимизда, 
жумладан, Қуролли Кучларимиз тизими-
да амалга оширилаётган туб ислоҳотлар-
да “Инсон қадри учун” деган муҳим 
тамойил марказий ўринга қўйилаётгани 
сизларга яхши маълум. Шу асосда мил-
лий армиямиз сафларида хизмат қилаёт-
ган барча ҳарбийлар, муҳтарам фахрий-
ларимизнинг Ватан ва халқ олдидаги 
хизматларини муносиб қадрлаш, уларни 
моддий ва маънавий рағбатлантириш, 
кундалик ҳаётидаги муаммоларини ҳал 
этишга кўмаклашиш, уларнинг оиласи ва 
фарзандларини ижтимоий ҳимоя қилиш 
борасидаги ишларимиз йилдан-йилга 
янги босқичга кўтарилмоқда.

Ҳеч шубҳасиз, ҳаётимизнинг барча 
жабҳаларини қамраб олаётган бундай 
жадал ўзгаришлар юртимизда ҳарбий 
хизматнинг обрў-эътибори, армия ва 
халқ бирлиги янгича мазмунга эга бўлиб, 
ёшларимиз қалбида армиямиз билан 
фахрланиш туйғуси, Ватан ҳимоячиси-
дек олижаноб касбга ҳурмат-эҳтиром 
ҳиссини янада кучайтиришга хизмат 
қилмоқда.

Муҳтарам ватандошлар!
Бугунги глобаллашув ва кескин 

рақобат даври, дунёнинг турли бур-
чакларида, жумладан, минтақамизда 
юз бераётган қуролли можаро ва қара-
ма-қаршиликлар, янги таҳдид ва хатар-
лар олдимизга кечиктириб бўлмайдиган 
долзарб вазифаларни қўймоқда. Ана 
шундай ғоят масъулиятли вазиятда мам-
лакатимизда тинчлик ва осойишталикни, 
фуқароларнинг конституциявий ҳуқуқ ва 
эркинликларини кафолатлаш ва ҳимоя 
қилишда Қуролли Кучларимиз, хавфсиз-
лик ва ҳуқуқни муҳофаза қилувчи идора-
ларнинг ўрни ва аҳамияти тобора ортиб 
бормоқда.

Бу ҳақиқатни ҳисобга олган ҳолда, 
мамлакатимиз мудофаа салоҳияти-
ни янада мустаҳкамлаш ва Қуролли 
Кучларимиз қудратини ошириш Янги 
Ўзбекис тон тараққиёт стратегиясининг 
устувор йўналишларидан бири этиб 
белгиланди. Ушбу вазифаларни амалга 
оширишда Қуролли Кучларимиз қўмон-
донлик таркиби жойлардаги ҳокимият 
идоралари ва халқимиз билан бирга-
ликда бир тану бир жон бўлиб ҳаракат 
қилишлари керак.

Ҳарбий хизматчилар, айниқса, ко-
мандирлар таркибининг профессионал 
тайёргарлигини ошириш миллий ар-
мияни янада ривожлантиришнинг энг 
муҳим шарти бўлиб қолмоқда. Бу бора-
да Қуролли Кучлар Бош штаби ҳамда 
ҳарбий округлар бошқарув аппаратлари 
офицерларини, бригада командирлари 
ва уларнинг ўринбосарларини ўқитиш 
бўйича Қуролли Кучлар академиясида 
жорий этилган янги тизимнинг юксак 
самарадорлигини таъминлаш – долзарб 
вазифадир.

Шу муносабат билан ҳарбий таълим 
ва илм-фан тизимида бошланган ис-
лоҳотларни изчил амалга ошириш, соҳа 
учун кадрлар тайёрлашда назария ва 
амалиётни имкон қадар яқинлаштиришга 
алоҳида эътибор қаратиш лозим.

Миллий армиямизни замонавий қу-
рол-яроғ ва ҳарбий техникалар билан 
таъминлаш бўйича комплекс дастурлар-
ни тайёрлашда бугунги кунда дунёнинг 
турли минтақаларида кузатилаётган 
ҳарбий можаролар хусусиятларини, қў-
шинларни янада ривожлантиришнинг 
устувор йўналишларини ҳисобга олиш 
мақсадга мувофиқдир. Бу борада энг 
зарур қурол-аслаҳа ва анжомларни со-
тиб олиш, уларни янги жанговар тизим-

лар билан биргаликда қўллаш ва такомил-
лаштириб бориш эътиборимиз марказида 
бўлиши зарур.

Жаҳон ахборот маконида кескин кураш 
кетаётган ҳозирги вазиятда муҳим объект-
ларда ахборот хавфсизлигини таъминлаш 
бўйича комплекс чора-тадбирларни ишлаб 
чиқиш ва амалга ошириш ҳам давр тала-
бидир.

Ҳарбий хизматчиларнинг жанговар руҳи, 
интеллектуал салоҳиятини юксалтириш, аҳо-
ли, биринчи навбатда, ёшларни ҳарбий-ва-
танпарварлик руҳида тарбиялаш, ҳарбий 
хизматчилар, уларнинг оила аъзолари, Қу-
ролли Кучларимиз фахрийларини ижтимоий 
ва ҳуқуқий жиҳатдан муҳофаза қилишни ку-
чайтириш борасидаги ишларимизни бундан 
буён ҳам изчил давом эттирамиз.

Ҳурматли аскар ва сержантлар, офицер 
ва генераллар,

Қуролли Кучларимиз хизматчилари ва 
фахрийлари!

Ушбу қутлуғ айёмда фидокорона хизмат-
ларингизни алоҳида таъкидлаб, сизларнинг 
фаол саъй-ҳаракатларингиз билан Ўзбекис-
тон армияси изчил ривожланиб бораёт-
ганини, унинг жанговар қобилияти ортиб, 
мудофаа қудратимиз мустаҳкамланаётгани, 
халқимизнинг осойишта ҳаёти таъминла-
наётганини яна бир бор юксак ғурур билан 
эътироф этамиз.

Фурсатдан фойдаланиб, ана шундай 
самарали хизматларингиз учун сизларга, 
мўътабар тупроғимизни кўз қорачиғидек 
асраб-авайлаш йўлида олижаноб ва масъу-
лиятли бурчини муносиб адо этиб келаёт-
ган барча жасур ўғлонларимизга, уларнинг 
ота-оналари ва оила аъзоларига чин дилдан 
миннатдорлик билдираман.

Барчангизни Ўзбекистон Қуролли Кучла-
ри ташкил этилганининг шонли 30 йиллиги 
ва Ватан ҳимоячилари куни билан яна бир 
бор самимий табриклайман.

Сизларга мустаҳкам соғлиқ, оилавий 
бахт-саодат, тинчлик ва фаровонлик тилай-
ман.

Миллий армиямиз сафларидаги шараф-
ли хизматингизда янги ютуқ ва зафарлар ёр 
бўлсин!

Куч-ғайратингиз, шаъну шарафингиз 
янада зиёда бўлсин!

Жонажон Ўзбекистонимизга садоқат би-
лан хизмат қилишдан ҳеч қачон чарчаманг, 
мард ва жасур Ватан посбонлари!

Шавкат МИРЗИЁЕВ,
Ўзбекистон Республикаси Президенти,
Қуролли Кучлар Олий Бош Қўмондони

Бу Ватанимиз сарҳадларини қўриқлаётган аскар ва 
зобитларимизнинг кенг жамоатчилик орасида соғлом 
турмуш тарзи тамойилларини тарғиб этиш билан бирга, 
Ватанимиз посбонларининг шаҳду шижоатини намойиш 
этди. 

Аслида Ватан ҳимояси ҳар бир фуқаронинг бурчи. 
Турмуш ташвишлари билан андармон оддий новвой-
дан эл хизматидаги ходимгача, уйда болажонлар 
тарбияси билан кунларни тонгларга улаётган онажон-
ларимиздан тортиб, кенг далаларни боғу бўстонларга 
айлантираётган бободеҳқонларимизгача, қайсидир 
маънода, шу тупроқ, шу эл ҳимояси, унинг равнақи 

билан машғул бўлган инсонлар, десак муболаға бўл-
майди.

Лекин эгнидаги ҳарбий либоси ўзига ярашиб тур-
ган тинчлигимиз посбонлари бўлган ҳарбийлар эса том 
маънода жонажон Ватанимизнинг ҳақиқий ҳимоячила-
ридир. Улар борки, тунларимизда ҳаловат, тонглари-
мизда мунавварлик, дастурхонларимизда файзу таро-
ват, шаҳару қишлоқларимизда ободлик, одамларнинг 
бир-бирига ишончи, меҳру муҳаббати барқарор. 

Яқин ўтган кунларда қардош ва қондош ўлкада рўй 
берган нохуш воқеалар тинчлик нақадар улуғ неъмат 
эканлигини янада теранроқ ҳис эттирдики, халқимиз 

қалб қўрида ўз ҳимоячилари бўлган ҳарбий хизмат-
чиларни ардоқлаш, уларнинг беназир хизматларига 
муносиб ҳолда келажакка қатъий ишонч ҳисси билан 
ҳамжиҳат бўлиш нақадар муҳим эканлигини англатди.

Осойишта юртга байрамлар, бунёдкорлик ишлари 
ярашади. Шу маънода, соғлом турмуш тарзи бўлган 
пиёда юришда ҳарбий сафда шахдамлик кўрсатган 
ҳарбийларимиз пойтахтимиздаги «Халқлар дўстлиги» 
санъат саройи олдида кенг жамоатчилик, ота-оналар, 
уларнинг фарзандлари томонидан тантанали кутиб 
олинди.

Шу ернинг ўзида Ватанимизнинг куч-қудрати, 
халқимиз осойишталигининг кафолати бўлган ҳарбий 
техникалар кўргазмаси ташкил этилди.

Дарҳақиқат, ҳарбий хизматчиларнинг байрамона 
юриш тадбири, унинг тафти, ҳисси кўпнинг кўнглига 
«Армия ва халқ – бир тану бир жон» ғоясини янада те-
ранроқ жо этса, не ажаб.

Тўлқин РЎЗИЕВ, 
ЎзА мухбири

АРМИЯ ВА ХАЛҚ — БИР ТАНУ БИР ЖОН

Ўзбекистон Республикаси Қуролли Кучлари ташкил этилганлигининг 30 йиллиги ва Ватан 
ҳимоячилари кунига бағишлаб Тошкент шаҳрида Қуролли Кучлар тизимига кирувчи вазирлик 
ва идораларнинг ҳарбий хизматчилари иштирокида тантанали юриш тадбири бўлиб ўтди.

Ҳарбий хизматчилар жанговар сафда 3400 метр масофани босиб ўтишди.

ЖАФОКАШЛИК ВА 
ҚАҲРАМОНЛИК

 “Қизил Ўзбекистон” газетасининг 
1944 йил 22 июнь, 121-сонида эълон қи-
линган атоқли ёзувчимиз Ойбек қаламига 
мансуб “Жаҳон орзуси яқин” номли мақо-
лада шундай дейилади: “Ўзбеклар жангу 
жадал билан тўла тарихдан узилганига 
узоқ вақт бўлган эди. Ҳарбий анъаналар 
қарийб унутилганди”. Мақола давоми-
да Ойбек подшо ҳукуматини қоралаб, 
шўроларни, иккинчи жаҳон урушида ҳар-
бий салоҳиятимизни кўрсатишга имкон 
берган октябрь тўнтаришини алқагандек 
 туюлса-да, асл моҳият бошқадек. Камси-
тилган миллат ҳақида дардли сатрлар си-
фатида қабул қиламан уни. Ахир, шўро ҳу-
кумати бошимизга не кунларни солмади.

МИЛЛИЙ МУДОФААГА 
ҚАРШИЛИК

1917 йилги давлат тўнтаришидан 
сўнг Ўрта Осиё халқлари ўз миллий дав-
латчилигини, давлат бошқарув тизимида 
миллий армиясини тузиш масалаларига 
ҳам аҳамият қаратди. 1917 йилнинг 28 
ноябрида Туркистон тўртинчи қурул тойи-
да тузилган Қўқон мухторияти ҳукуматига 
Убайдуллахўжа Асадуллахўжа – мудофаа 
вазири, 1917 йил 5 декабридан 13 дека-
бригача Оренбург шаҳрида ўтказилган 
умумқозоқ қурултойида ташкил топган 
Алашўрда номли ҳукуматга Алимхон 
Эрмак мудофаа вазири этиб тайинлана-
ди. 1920 йил 1 февралдаги Умумхоразм 
қурултойида Ҳасанўғли – ҳарбий вазир, 
Миршарофўғли – бош қўмондон, 1920 
йил 6 октябрда чақирилган Умумбухоро 
халқ қурултойида Абдулҳамид Ориф – 
мудофаа вазири этиб тайинланади. 

Совет давлати Туркистонга ҳарбий ма-
салалар юзасидан ваколатлар бергандек 
бўлди. Аммо бу шўроларнинг навбатдаги 
маккорлиги эди. Масалан, Қўқон шаҳар 
совети пленуми қарор чиқариб, 1918 йил 9 
январда ташкил этилган, қарийб 2000 ки-
шилик миллий қўшинни дарҳол қуролсиз-
лантириш ва тарқатиб юбориш бўйича Тур-
кистон мухториятига талабнома юборади. 

Шу ўрнида яна бир воқелик. 1924 
йилда Ўзбекистон коммунистик партияси 
биринчи съездида “Миллий қўшилмалар 
тўғрисида” қарор қабул қилинади. Аммо 
совет давлати ва унинг армияси миллий 
мудофаа тизимини шакллантиришга 
қатъий қаршилик кўрсатди.  Яъни 1937 

йилдаги сиёсий қатағонни, бешта респуб-
ликани куч ва қурол билан жиловлаб ту-
ришга, кишанларни янада қаттиқроқ тор-
тишга масъул ҳарбий идора – Ўрта Осиё 
ҳарбий округига қаратилган қатағонни 
назарда тутяпман. Россиялик олим Сер-
гей Павловичнинг 2019 йилдаги “Иш-
чи-деҳқон қизил армиянинг Ўрта Осиё-
даги миллий ҳарбий тузилмалари тарихи 
(1920-1938)” мавзусидаги диссертация-
сида ўзбек миллий кадрларидан иборат 
19-тоғ кавалерия дивизиясидаги қатағон 
тилга олинади. Унда дивизияда саботаж 

ишлари билан шуғулланган аксилинқи-
лобий буржуа-миллий ташкилоти фош 
этилгани ҳамда Наримонов, Ҳамроқулов, 
Йўлдошев, Шомирбоев, Алиев, Шукуров, 
Соипов, Атаев, Ёқубов, Рисқулов каби 
ҳарбий кадрлар ҳибсга олингани айтила-
ди. Туркистоннинг ҳарбий салоҳиятидан, 
миллий озодлик ҳаракатидан қўрқув оқи-
батида зулм машинаси ишга туширилади. 

Биз назарда тутган булоқ аста-секин 
кўмилиб бораверди. 

СОҲИБҚИРОН 
БАХШИЛАРИ

Global Firepowerнинг 2021 йилги рей-
тингида Ўзбекистон армияси Марказий 
Осиёда биринчи, МДҲда эса тўртинчи 
ўринда қайд этилди. Бу шунчаки нисбий 
ёки тасодифий эътироф эмас. Буни янги 
Ўзбекистонда 2017 йилдан бошланган 
ҳарбий қурилиш соҳасидаги кенг кўламли 
ўзгаришлар, янгиланиш ларнинг айримла-
ри мисолида тушунтирсам. 

2018 йил январда Ўзбекистонда 
Мудофаа доктринаси қабул қилинди. 
Мазкур муҳим ҳужжат армиямиз қури-
лиши ва ривожланишини давом этти-
риш бўйича истиқболли йўналишларни 
белгилаб бериб, миллий хавфсизлик-
ни таъминлаш соҳасида ягона, муво-

фиқлаштирилган ва изчил стратегия 
шаклланишига хизмат қиляпти. Прези-
дентнинг 2017 йил 12 декабрдаги Фар-
мони билан мамлакатимиз мудофаа 
қудратини мус таҳ камлашда фуқаролик 
жамияти ва жойлардаги давлат ҳокими-
яти органларининг ролини ошириш ва 
фаоллаштириш борасида ўзига хос ноёб 
тизим яратилди. Яъни ҳарбий-маъму-
рий секторларга асос солинди. Вилоят 
ҳокимлари раҳбарлик қилаётган бундай 
секторлар мамлакат хавфсизлигини 
таъминлаш, жамиятдаги тинчлик ва то-

тувликни мустаҳкамлаш, миллий армия-
нинг жанговар қобилияти ва шайлигини 
ошириш, армия ва халқнинг якдиллиги-
га эришишга хизмат қиляпти.  Давлати-
миз раҳбари ташаббуси билан мудофаа 
саноати бўйича давлат қўмитаси ташкил 
этилди. Бундай муҳим қадам Қуролли 
Кучларни барча турдаги ҳарбий техника, 
қурол-аслаҳа, моддий воситалар билан 
таъминлаш мақсадида йирик илмий-
иш лаб чиқариш тизимларини яратиш 
ва ривожлантириш, ҳарбий ва икки хил 
мақсадда фойдаланиш мумкин бўлган 
маҳсулотларни ишлаб чиқаришга мўл-
жалланган илмий тадқиқот ва тажри-
ба-конструкторлик ишларини ташкил 
этиш, стратегик ва муҳим аҳамиятга эга 
ҳарбий ва махсус техникаларни ишлаб 
чиқариш бўйича технологик мустақил-
ликка босқичма-босқич эришиш каби 
устувор мақсадларга бошлаши билан 
аҳамиятлидир. Мамлакат раҳбарининг 
2018 йил 4 августдаги “Ўзбекистон Рес-
публикаси Қуролли Кучлари ҳарбий 
хизматчиларининг маънавий-маъри фий 
савиясини ошириш тизимини тубдан 
такомиллаштириш тўғрисида”ги қаро-
рига мувофиқ “Ўзбекистон Республика-
си Қуролли Кучлари тизимида маъна-
вий-маърифий ишлар самарадорлигини 
ошириш концепция си” тасдиқланди. 

Ўзбекистон армиясидаги янгича ис-
лоҳотларга ҳамоҳанг ҳарбий журна лис тика 
ҳам тараққий этмоқда. Президентимиз та-
шаббуси билан 2019–2020 ўқув йилидан 
Ўзбекистон Журналистика ва оммавий 
коммуникациялар университетида Ҳарбий 
журналистика йўналиши очилди. 2021–
2022 ўқув йилидан эса таълим муассаса-
сида “Ҳарбий ва спорт журналистикаси” 
кафедрасига асос солинди. Ўзбекистонда 
ҳарбий журналистиканинг янги даври бош-
ланди. Қолаверса, бу мамлакатимиз му-
дофаа салоҳиятининг янада мустаҳкамла-
нишида, ҳарбий соҳада олиб борилаётган 
ислоҳотлар мазмун-моҳияти халқимиз он-
гига чуқур сингдирилишида оммавий ахбо-
рот воситаларининг  ўрни қанчалар муҳим 
эканлигига қаратилган сиёсат мевасидир. 

Буни қарангки, аждодлар ҳарбий са-
лоҳиятидан сўзловчи бой ўтмишимиз 
қатларида ҳарбий журналистика шакл-
ланиши билан боғлиқ фактларга ҳам дуч 
келдик. Муиниддин Натанзийнинг “Мун-
тахаб ут-таворихи Муиний” китоби кириш 
қисмида Соҳибқироннинг бахшилари 
ҳақи да сўз юритилади. “Амир Темур дав-
рида қатъий тарзда йўлга қў йил ган барча 
ҳарбий юришлар тафсилотлари ҳамда ҳар 
бир жангнинг баёнини ўз вақтида бах-
шилар (битикчилар) томонидан туркий 
тилда, уйғур ёзувида ёзиб бориш одати 
кейинги темурийлар даврида ҳам мавжуд 
бўлганини Мирзо Муҳаммад Ҳайдарнинг 
“Тарихи Рашидий” асаридаги маълумот 
ҳам тасдиқлайди” деб ёзади олим. Кўри-
надики, бахшилар ҳар бир жангда ишти-
рок этиб, воқеа тафсилотларини ҳамда 
жангда қаҳрамонлик кўрсатганлар номини 
дарҳол, ҳатто ўша воқеа юз берган жой-
нинг ўзида қоғозга туширишган. 

Бундан соҳибқирон Амир Темур 
ҳукмронлиги даври ва янги Ўзбекистон 
ҳарбий ислоҳотларида муштаракликни 
кўргандек бўламан. Фақат бахшиларга 
урғу бериб, бундай хулосага келмаяп-
ман. Миллий армиямизни, мудофаа са-
лоҳиятимизни янада ривожлантиришга 
қаратилган изчил ислоҳотлар ва уларнинг 
самарасини бир фуқаро сифатида, бир 
офицер сифатида кузатиб, таҳлил этиб, 
кўнгилдан шундай кечинмалар ўтди. 
Қарама-қаршиликлар ортиб, “асабий 
зўриқиш” даврини бошдан кечираётган 
жаҳонга, қайта кўз очган булоқ – армия-
даги янгиланишларга назар ташлаб, зўр-
ликка эмас, адолатга таянган куч ғолиб 
бўлишини яна бир бор англадим. 

   Алижон САФАРОВ, 
Ўзбекистон Журналистика ва 

оммавий коммуникациялар 
университети 

Ҳарбий ва спорт журналистикаси 
кафедраси мудири, филология фан-

лари бўйича фалсафа доктори,
 резервдаги полковник

ҚАЙТА КЎЗ  ОЧГАН БУЛОҚ
Давоми, бошланиши 1-саҳифада

ДУНЁ САРИ ЙЎЛ

2022 йил сентябрь ойида Тошкент ва 
Бухоро шаҳарларида “Буюк ипак йўлида-
ги адабий фес тиваль” бўлиб ўтади. Ушбу 
халқаро фестиваль Ўзбекистон Ёзувчилар 
уюшмаси, Ташқи ишлар вазирлиги, Ту-
ризм ва спорт вазирлиги, мамлакатимиз-
нинг Лондондаги элчихонаси ва “Буюк 
ипак йўлидаги адабий фестиваль” маъму-
рияти ҳамкорлигида ташкил этилмоқда. 

Фестивалда Марказий Осиё минтақа-
си тарихи ва маданиятига оид асарларни 
чоп этган хорижлик ёзувчилар, ноширлар, 
адабий агентлар ва китоб сотувчилари, 
шунингдек, ўзбек ёзувчи ва шоирлари 
иштироки назарда тутилган. Тадбирдан 
кўзланган мақсад ўзбек ёзувчи ва шоир-
лари асарлари учун Европа нашрларига 
йўл очиш, хорижлик ўқувчиларни мамла-
катимизнинг бой адабий ва маданий анъ-
аналари ва бугунги куни билан таништи-
ришдир.

– Ўтган йили мамлакатимизнинг 
Буюк Британиядаги туризм бренди эл-
чиси Софи Ибботсон бизга ушбу фести-
вални ўтказиш таклифи билан мурожаат 
қилган эди, – деди Ўзбекис тон Ёзувчи-
лар уюшмасининг Халқаро алоқалар ва 
бадиий таржима бўлими бошлиғи Рустам 
Мусурмон. – Ўзбекистон Ташқи ишлар, 
Туризм ва спорт вазирликлари, мамла-
катимизнинг Лондондаги элчихонаси 
иштирокида фестиваль ташаббускорла-
ри билан онлайн мулоқот ўтказдик. Унда 

Иккинчидан, бизда бундан йигирма йиллар 
муқаддам “Ўзбекистонни дунёга танитамиз”, деган 
бир ғоя ўртага ташланди ва танитиш учун қандай 
воситалар таклиф этилса – маъқул деб топилди. Шу 
йўсинда, “ҳеч бир нарса мамлакатни спорт ва санъат 
каби дунёга тез танита олмаслиги” айтилди. Сиз би-
ласиз, адабиёт – сўз санъати, шундан келиб чиқиб, 
бадиий таржима ҳам санъат тури ўлароқ, бизни “ду-
нёга танитадиган восита” деб қаралди. Ўша ҳаракат 
инерцияси сифатида тарихда мисли кўрилмаган иш 
бошланди –қаламкашлар, агар бирон чет тилни бил-
са, ўзбекча асарларини ўша тилга таржима қилиши 
кераклиги айтилди, бунинг учун кадрлар тайёрлашга 
ҳам киришилиб, олий ўқув юртларида вьетнам, ко-
рейс, япон, ҳинд, инглиз ва ҳоказо тилларга бадиий 
таржима қиладиган талабалар ўқитила бошлади.

Мутахассис чет тилни пухта ўрганган бўлса, икки 
киши ўртасида тилмочлик қилиши ёки бир нотиқ-
нинг чиқишини кўпчиликка чиройли тарзда талқин 
этиб бериши мумкин, бу тўғрисида эътирозимиз 
йўқ. Экспорт қилинаётган техника, дори-дармонлар 
йўриқномасини ҳам ажнабий тилда тўла бера олиш-
ларига ишончимиз комил. 

Аммо бадиий асар... бу бошқа олам-ку?
Ўзбек таржимачилигини тўғри ва илмий асос-

ли тарзда йўлга қўйиш учун ана шу янглиш қараш 
асосида шаклланган амалиётдан – ўзбек адабиёти 
асарларини бошқа тилларга ўзимиз ўгириб тақдим 
этишдай ажабтовур бир ишдан воз кечиб, барча 
кучларни бошқа тиллардан ўзбекчага таржима қи-
лиш сари йўналтиришимиз даркор. Ҳеч бир халқ 
ўз асарини бош қа тилга ўзи ағдариб берган эмас, 
агар шунга қўл урилган бўлса, бу иш барбод бўлган. 
Чунончи, гуржи шоири Николоз Бараташвилининг 
“Мерани” деган машҳур шеъри рус тилига ўнлаб 
марта ўгирилган. Аммо шоир таваллудининг 150 
йиллиги арафасида бу шеърнинг энг яхши таржи-
масига конкурс эълон қилиниб, унда икки юзга яқин 
шоир иштирок этган. Ажабланарлиси шундаки, рус 
тилида ижод этишга ҳам қаламини чархлаган гуржи 
шоирларининг “Мерани”си энг бўш, туссиз таржи-
малар деб топилган. Бу – табиий. Инглизлар япон 
тилига, олмонлар фарангчага, руслар ҳиндчага – 
ҳеч қайсиси ўз асарини бошқа халқлар тилига тар-
жима қилган эмас. Масалан, бизга яхши бир муҳит: 
лоақал бирон тўртлик ёки частушкани руслар ўзбек 

тилига таржима қилиб берганми? Йўқ. Чунки бу ба-
диий ижод табиатига хилоф, таржима каби юксак 
санъатнинг моҳиятини тушунмаслик бўлар эди. 

Унда Навоийни, Бобурни ва бошқа мумтоз 
шоирлар асарларини, Ойбек ва Ҳамид Олимжон 
асарларини рус тилига ўгирган Липкин, Державин, 
Гребнёв каби ўнлаб рус таржимонлари эски ўзбек 
тили тугул, ҳозирги тилимизни ҳам билишмаган, 
бунда ўзбек адиблари шу асарларнинг рус тилига 
тагламаларини тайёрлаб беришган-ку, деб эътироз 
билдиришлари мумкин. Ҳа, шундай, аммо ўша таг-
ламаларни шеърий байтга, охир-оқибат эса бадиий 
таржимага – адабий ижод намунасига айлантириш 
биз тилга олган рус мутаржимларининг хизмати, 
улар фақат тагламадан ўгирибгина қолмай, тил бил-

маса ҳам аслият матнига эътибор бериб, таглама-
дан тушиб қолган бадиий санъатларига қадар рус 
тилида акс эттиришга интилганларини кўрганмиз. 
Аммо бирон-бир ўзбек ижодкори рус тилига ўзи 
таржима қилган эмас, бу борадаги уринишлар эса... 
уриниш бўлиб тарихда қолган.

Чунки бадиий таржима, яна айтамиз – санъат 
асари, у мутаржимдан образли тафаккур тарзини та-
лаб қилади. Бунда нозик бир жиҳат шундаки, ҳар бир 
ижодкор фақат ўз она тилида бадиий образ, сўз образи 
яратишга қодир. Ҳеч бир шоир ё адиб ўзга бир тилда 
кишини ҳаяжонга соладиган, унинг дили тубидаги туй-
ғуларини уйғотишга қодир асар ёза олмайди. Демак, 
боягидай “қўлбола” таржималар юртимиз чет элда 
обрў қозонишига эмас, ана шу яхши ниятнинг аксига 
хизмат қилади – уни ўқиган чет элликлар ўзбек ада-
биётининг савияси шу экан, деб ўйлайди. Тўғри, шоир 
ва ёзувчиларимиз лоақал ўзбек таржимонларининг 
мадади билан бўлса ҳам, асарлари дунёга чиқишини 
исташади, аммо афсуски, бу ҳолда уларнинг овози 
“икки дарё оралиғидан” чиқиб кета олиши амри маҳол.

Ўзбек адабиёти дунёга танилиб, довруқ қозони-
шини истасак, бунинг осон ва тўғри йўли – ажнабий 
адибларни ўзбек асарларини таржима қилишга рағ-
батлантириш, унга бериладиган қалам ҳақи миқдо-
рини кўтариш, уларни Ўзбекистонга чорлаб, таржи-
ма устида ишлаш учун қулай шароит яратиш, уларга 

ўзбек турмуш тарзини таништириш, асари ўгирила-
ётган адибни таржимонга бириктириш, чет тили му-
тахассисларни таглама тайёрлашга жалб этиш. Бир 
неча факультетлар очиб, юзлаб болани беҳуда ўқи-
тишга кетаётган харажат олдида бу арзимас нарса.

Биз эса, амалда шунинг тескарисини қиляпмиз. 
“Ўтган кунлар” романининг инг лиз таржимони Марк 
Ризга ваъда қилинган қалам ҳаққини бериш сансалор-
ликка солингани, 1000 нусха китоб Ўзбекистоннинг хо-
риждаги элчихоналари учун сотиб олиниши айтилгани 
ҳолда, бу ҳам “унутилгани” каби ҳодисалар ёдингизда-
дир? Мана шундай ёқимсиз ҳолга дуч келган мутар-
жимлар минбаъд шу ишга қўл урмасалар керак, деган 
хавотирдамиз. Навоийнинг, Бобур ва бошқа мумтоз 
адибларимизнинг асарлари рус тилига қойиллатиб 

ўгирилган даврлар, Пушкин вафотининг 100 йиллиги-
га атаб унинг асарларини таржима қилиш учун ўнлаб 
адиблар Чимён тоғларида ишлаганлари тарихда бор. 
Чунки у даврда Ўзбекистон ҳукумати таржимонлар 
учун қулай иш шароити яратишга бош-қош бўлган эди. 

Ва ниҳоят, албатта, чет эллар бизни таниши, тан 
олишини истаймиз, аммо бундан ҳам аввал, биз 
ўзимиз дунёни нечоғли таниймиз, қанчалик билиб, 
англаймиз – ўсиб ривожланишимиз учун бу янада 
муҳимроқ эмасми?

Учинчидан, таржима асарларини нашр этиш ва 
қалам ҳаққи тўлаш муаммосини ҳал этиш вақти кел-
ди. Ҳатто оригинал ижод маҳсули ҳам асосан ижод-
кордан пул олиб нашр қилинадиган бир замонда 
яшаб турибмиз. Шу ҳолда, қайсидир бир ажнабий 
адибнинг асарини бир-икки йил умрини бағишлаб 
таржима қилиб, кейин уни чоп эттириш учун ёнидан 
маблағ тўлайдиган валломатни қайдан топамиз? 
Нашриёт таржимонни эмас, таржимон нашриётни 
“боқса”, у бу ишдан қўл ювиб қўлтиғига урмайдими? 

Оқибат – жиддий, миллатнинг ижтимоий фи-
крини ўстирадиган асарлар эмас, авом сотиб олиб 
ўқийдиган олди-қочдилар, қотиллик тафсилоти, ма-
фияхонлик, осон “ҳазм” бўладиган асарлар таржи-
маси кўпайиб, илмий-маърифий, чин бадиий асар-
лар ўгирмаси четга суриляпти. Таржимачиликни 
ривожлантиришга кўмак берадиган “Рус адабиёти-

нинг юз жилдлиги” каби нашрлар бошланди, деб 
суюнган эдик. Афсуски, қачонлардир чиққан тайёр 
таржималарни қайта босиш ҳоллари кўп. “Туркий 
адабиёт дурдоналари” юз жилдлиги-ку, ҳали бирон 
жилди босилмай туриб, тўхтади-қолди. Энди, улар-
да бугунги ўзбек таржима санъати даражаси акс 
этиши кераклиги ҳақида гапириш ҳам ортиқча. 

Таржима иши чинакамига рағбатлантирилма-
са, мутаржимга меҳнатига арзигулик қалам ҳаққи 
тўлаш йўлга қўйилмаса, керакли асарлар таржима-
си камая беради, бу эса ўзбек илм-фани ривожига 
ҳам, адабиёт тараққиётига ҳам салбий таъсир қи-
лади, пировардида – ўтган юз йилликда таржима 
соҳасида эришилган улкан ютуқларни тобора бой 
беришга қараб кетамиз. 

Тўртинчидан. Бир маҳаллар турк адабиётидан 
Рашод Нури Гунтекин, Сабоҳиддин Али ва Азиз 
Несин асарларини интиқлик билан ўқирдик, улар 
қайта-қайта нашр қилинар, ҳар бир асар таржима-
си ўзбек адабиёти учун янгилик бўлар, айримлари 
санъаткорларимиз томонидан саҳнага олиб чиқи-
лар, кинофильм қилинар ҳам эди. Энди эса озар 
адиби Элчин Сафарли, турк носири Амина Шен-
ликўғлу сингари “ёзарман”ларнинг асарлари тар-
жимаси ҳамма ёқни босиб кетди. Уларни мутолаа 
қилаётган ёш авлоднинг адабий диди ҳам шунга 
яраша бўлиши табиий.

Ва ниҳоят бешинчидан, модомики жиддий 
таржима асарлари журнал ё газета саҳифаларида-
гина қолиб кетмай, китоб бўлиб босилиб чиқар экан, 
катта таржима адабиётимизнинг тақдири нашриёт-
ларнинг фаолиятига жуда боғлиқ эканини ҳам айтиб 
ўтиш керак. Тўғри, бу соҳада кўп янгиликлар жорий 
этилаётир. Ва албата, уларнинг барчаси, беистисно 
равишда, ижобий натижа беради, деб фол очиш ҳам 
анойилик бўлар эди. Биз синов ва тажриба йўлла-
ридан ўтиб боряпмиз. Шундай экан, босиб ўтилган 
йўлдаги ижобий ҳолатларни “эскилик” дея улоқти-
риб ташламасдан, улардан фойдаланиш даркор. 
Шу ҳақда ўйлаганда, масалан мен, нашриёт очиш 
учун лицензия олишнинг бекор қилиниши, истаган 
одам нашриёт очиб, бу тўғрида хабар бериб қўйса 

кифоя эканлиги, хуллас, бу соҳани тўлиқ “бозор 
иқтисодияти”га ўтказиш сари ташланаётган қадам-
лар мафкуравий ва маънавий ишга зиён етказиб 
қўярмикин, деган иштибоҳдаман. Ахир, нашриёт 
очиш мактаб очиб муаллимлик қилиш ёки шифохо-
на очиб ҳакимлик қилишдан кўра масъулиятлироқ 
иш-ку. Муаллим ё духтур кўпи билан юз-икки юз 
одамга қараса, ношир, керак бўлса, юз минг киши-
нинг онгини ўстириши ёки булғаши мумкин. Чама-
си, биз миллий мафкурамизни асрашдан ҳам кўра 
чет давлатлардаги “демократик” маҳкамалар туза-
диган аллақандай “рейтинг”лар шкаласида пасайиб 
кетмасликнинг ғамини кўпроқ еяётганга ўхшаймиз. 

Истаган одам нашриёт очиши мумкин бўлгани 
учунми, кейинги пайтда нашриёт деганингиз бола-
лаб кетди. “Мунир”, “Буук медиа-нашр” каби янги 
ва янги нашриётлар чиқиб, тўртта жумлани эплаб 
ёза олмайдиган, аммо компьютер устаси бўлган 
устаси фарангларни ишга олиб, “Гугл” интернет 
компаниясининг онлайн-таржима хизматига дунё 
адабиёти классиклари битган асарларни техник са-
вияда таржима қилдириб, уни ялтир-юлтир муқова-
да чоп этиб, адабиётимизга катта зиён етказаётир. 
Наби Алимуҳамедов, Мирзакалон Исмоилий, Қодир 
Мирмуҳамедов, Озод Шарафиддинов, Иброҳим 
Ғафуров сингари улуғ мутаржимлар ўгирган асар-
ларни эмас, худди шу асарларнинг “Гугл” ўгирган 
чулчутча “таржима”ларини босиб чиқариб, боплаб 
пуллаётир. Бу эса, воқеан, устоз адибларнинг энг 
гўзал таржималарини инкор этиш бўлади, албатта. 

Хайриятки, “Гугл-таржимон”нинг шеърий асар-
ларга тиши ўтмайди. Йўқса, ўнлаб шеърий роман-
лар “таржима”сини ҳам тутал гап эшитаётган одам 
каби тутаб ўқиётган бўлармидик? 

“Гугл” таржимасидан қандайдир техник матн-
ларни ўгиришда фойдаланиш мумкиндир, аммо... 
агар қўлимда бўлса эди,  бадиий асарни машинага 
таржима қилдириш ва шунақа йўл билан даромад 
топишдай муттаҳамликка тақиқ қўйган бўлар эдим. 

Бугун ҳар бир миллат ҳаётида оригинал манба-
ларга қараганда таржима кўпроқ. Газета, журнал, 
радио, телевидение, Интернетдаги ахборотнинг 
асосий қисми – таржима. Шу ҳолда, она тилимиз-
нинг софлиги, табиийлигини асраш, эл маънавий 
бирлиги ва комиллигини парваришлаш, илмий ва 
маърифий ҳаётимиз гўзаллигини муҳофаза қилиш 
тилагида бўлсак, таржималарнинг сифати ва савия-
сини яхшилаш ғамини ейишимиз керак. 

ДАВР ВА ТАРЖИМА

Давоми, бошланиши 1-саҳифада

Ҳар йили дунёда миллонлаб, юртимизда эса минглаб номда 
янги китоблар нашрдан чиқади. Шу боис, зукко ўқувчилар китоб 
танлашда маслаҳатга эҳтиёж сезади.

   Яқинда “Янги аср авлоди” нашриётида Расул Ҳамзатовнинг 
“Буюк туйғу” китоби чоп этилди. Китобдан таниқли авар шоири-
нинг машҳур шеър, сонет, саккизлик, тўртлик, достон, публицис-
тик мақола ва ёзувлари жой олган. Шу кунгача юртимиз ўқув-
чилари шоирнинг она тилимизда чиққан “Менинг Доғистоним” 
китобини севиб мутолаа қилишаётганди. Эндиликда китобхон-
ларимиз серқирра ижодкорнинг бошқа жанрлардаги асарлари 

билан ҳам танишиш имкониятига эга.
  Ёш ўқувчиларга шоир тўғрисида маълумот бериш мақсадида китобга таржимон 

Асрор Мўминнинг Расул Ҳамзатов ҳаёти ва ижодига бағишланган мақоласи ҳам ки-
ритилган.

  Биз ўқувчиларга “Буюк туйғу” китоби мутолаасида завқ-шавқ тилаймиз.

Эркин ҲОЖИМУҲАММАД

ХАЛҚАРО АДАБИЙ ФЕСТИВАЛЬ
фестивалнинг ташкилий жиҳатлари ва 
уни ўтказиш тартиби муҳокама қилин-
ди. Ўтган йили ноябрь ойида эса Софи 
Ибботсон Ўзбекистон Ёзувчилар уюшма-
сида қабул қилинди. Бўлиб ўтган музо-
карада тадбир бўйича якуний тўхтамга 
келинди. Британия томони маърузачи-
лар сифатида таниқли тарихчи олимлар 
Уильям Далримпл, Питер Франкопан, 
Ўзбекистонга оид китоблар муал лифи 
Кэролайн Иден иштирок этишини режа-
лаштираётганини маълум қилди. 

Буюк Британия томонидан фестивал-
ни ташкил этишда “Shute Festival” ада-
бий фес тивали маъмурияти, Осиё адабий 
агентлиги, Осиё ишлари бўйича Қироллик 
жамияти ва Британия кенгаши иштирок 
этади. 

“Буюк ипак йўлидаги адабий фес-
тиваль” доирасида йигирмадан ортиқ 
тадбирлар ўтказилади. Булар адабий 
мунозаралар, янги китоблар тақдимо-
ти, долзарб адабий мавзулардаги се-
минарлардир. Фес тиваль бадиий тар-
жима, ўзбек адабий анъаналари, ўзбек 
муаллифларининг асарларини Европа 
нашрларида чоп этиш, замонавий ша-
роитларда ноширлик бизнесини ривож-
лантириш каби масалаларни қамраб 
олади. 

Ўзбекистон Ёзувчилар уюшмаси 
Ахборот хизмати

ЯНГИ НАШР «БУЮК ТУЙҒУ»

Ғайрат МАЖИД ШУ  ЮРТ  УЧУН  МУСТАҲКАМ  ҚЎРҒОН  БЎЛАСАН . . .

ВАТАН БИТТАДИР
Бу ёруғ оламда Ватан биттадир.

Абдулла Орипов
Илиқ меҳр яшар дилда хайрият,
Шул меҳр юксакка, кўкка элтадир.
Кўнглимда осмондек тоза ҳуррият,
Тан ичра жон битта,
Ватан биттадир.

Ким шафқат қилибди, ошиқ кўнгилга,
Бор меҳрим, юрагим юртда, элдадир.
Гул менга сўзлади, мен эсам гулга,
Тан ичра жон битта,
Ватан биттадир.

Дарахтлар шивири – ҳурлик садоси,
Борлиқнинг чиройи меҳнат, қутдадир.
Қалблар ибтидоси ва интиҳоси,
Тан ичра жон битта,
Ватан биттадир.

Руҳ қуши куйламас ҳеч тил учида,
Ҳақиқат қўлдамас, мудом дилдадир.
Муҳаббат ягона кўнгил ичида,
Тан ичра жон битта,
Ватан биттадир.

ҲАЁТНИНГ ШИОРИ
Қутламоқ пайтидир сизни ушбу кун,
Ҳаётнинг шиори инсоф, адолат.
Сиз борсиз, фуқаро озод ва эркин,
Сиз борсиз, ҳамиша барқарор Давлат.

Ҳақнинг адолати доим мукаммал,
Нозу неъматига йўқдир ниҳоя.
Ватан қомусига сиз қилиб амал,
Яшайсиз қонунни айлаб ҳимоя.

Созини соз чалса созанда дилгир,
Оламни тутгайдир мунаввар овоз.
Бу чигал йўлларда адашса кимдир,
Одил қарор билан чиққайсиз пешвоз.

Юлдузлар сайрида ажиб интизом,
Ҳатто коинотда бор қарор, ижро.
Демак, амал билан ушалади ком,
Қонун ҳам мисоли бир байроқ, туғро.

Адолат чироғи ўчмасин, илло,
Мудом уйғоқ бўлсин сиздаги виждон.
Қутлуғ ҳаётидан халқ бўлса ризо,
Доимо юксалгай, юрт – Ўзбекистон.

Қутламоқ пайтидир сизни ушбу кун,
Ҳаётнинг шиори инсоф, адолат.
Сиз борсиз, фуқаро озод ва эркин,
Сиз борсиз, ҳамиша барқарор Давлат.

БОБОЛАР ЎГИТИ
Агар Ватан чорласа, 
                     югуриб бор, югуриб,
Ёвлар қаршисига чиқ, 
                     арслондайин ўкириб.
Орини асролмаган, 
                     асролмайди жонини,
Эгилиб жон бергунча, 
                     жонини ол суғуриб.

ВАТАН БАЙРОҒИ
Менинг боболарим ёвқур бўлганлар,
Бошни баланд тутмоқ қутлуғ саодат.
Ортда қолмаганлар, учқур бўлганлар,
Виждон-ла яшашни қилганлар одат.

Еган ҳар луқмаси ҳалол, шубҳасиз,
Ўзганинг ҳақидан доим қилган ор.
Илингани бўлган ширин калом, сўз,
Ва эзгу ишларга берган ихтиёр.

Қасам, ўртададир шарафим, шаъним,
Жаҳонгир зотларга баҳаққи ихлос.
Агар танти келса, мард келса ғаним,
Гуноҳидан кечган иккиланмай, рост.

Қаён борган бўлса менинг аждодим,
Ҳамиша порлаган хуршиди ирфон.
Қурмоқ, тузмоқ деган умрим, ҳаётим,
Юртни обод этган, элни фаровон.

Ҳазрат боболарим, иймон туфайли
Кўнглида барқ урган сидқу садоқат.
Ҳасад, адоватга бўлмаган майли,
Хиёнатга асло қилмаган тоқат.

Бошига тушса ҳам ташвиш, маломат,
Кўтармаган ҳаққа қарши тиғини.
Адолат яловин кўтарган фақат,
Мудом юксак тутган тинчлик туғини.

Ўзбекистон – Ватан, эй кўнгил, уйғон,
Ёд эт аждодларинг, ёққин чироғин.
Мангу зафарингга тан берсин жаҳон,
Кўтариб яшагин Ватан байроғин.

АСКАР МАКТУБИ 
Чегарада турибман мағрур, 
Ортда Ватан, ортда сен борсан. 
Хаёлимга бағишлайсан нур, 
Юрагимдан кетмас баҳорсан. 

Боболардан эшитганим бор, 
Мард йигитлар элнинг шонидир. 
Фақат шуни унутма, дилдор, 
Севги дилнинг ҳаёт-жонидир. 
 
Қўлингдаги, йўқ, мактуб эмас, 
Уриб турган юрагим, ахир, 
Бу оламда Ватан муқаддас, 
Бу оламда севги азиздир. 
 
Номаларим кечикса гоҳо, 
Сен сабрнинг қўлларидан тут. 
Ишқинг тутиб дилимда борҳо, 
Ҳузурингга етгайдирман, кут. 
 
Аскарда куч, аскарда тоқат, 
Ватан учун ҳар нега шайман. 
Сен севгимга айла садоқат, 
Мен сен учун юртни асрайман.

ҲАЗРАТ НАВОИЙ ЗИЁРАТИ
Мен бенаво дилимга 
     наво истаб келмишман,
Дарднок, хаста жонимга 
     даво истаб келмишман.

Топай дея ўзимни
     кездим қанча манзиллар, 
Ўзлигим англамоққа 
     маъво истаб келмишман.

Карвон йўлдан адашгай, 
     магар сарбон бўлмаса,
Тариқи ишқ мулкига
     або истаб келмишман.

Висол дея водийлар 
     узра учган бир қушман,
Лисон ут-тайр деган
     Ҳумо истаб келмишман.

Тангри мени Мажнуни 
     шайдо қилиб юборган,
Саҳро кезиб беш аср 
     Лайло истаб келмишман.

На топгум ҳаволаниб, 
     аслимга боқ, хок-туроб,
Бу равзадан ифору 
     ҳаво истаб келмишман.

Сўз чамани ичраким 
     Мусаллодир бу кўнгил,
Дуо айлаб, Ҳазратдан 
     дуо истаб келмишман.

СЎЗ ЧАМАНИ ИЧРА...
То топибон хуш такаллум тузай,
Сўз чамани ичра наво кўргузай.

Алишер Навоий
Сўз чамани ичра сўлмас дарахтим,
Руҳимда порлаган андуҳим, бахтим,
Бу адаб мулкида азим пойтахтим, 
Низомий, Навоий, Фузулий, Машраб.

Мусҳаф чашмасидан сув ичган боғлар,
Мангу офтоб янглиғ ўчмас чироғлар,
Толиб кўнгилларга боқий сабоқлар,
Низомий, Навоий, Фузулий, Машраб.

Қон дилим, жон дилим – “Махзан ул-асрор”,
Айт ким у сўрсалар, “Ҳайрат ул-аброр”,
Юз марта, минг марта айтаман такрор,
Низомий, Навоий, Фузулий, Машраб.

Муножот айлади юрагим тома,
“Мабдаи нур” асли “Муҳаббатнома”,
Олам алик олгин қутлуғ салома,
Низомий, Навоий, Фузулий, Машраб.

Чўғ ковлаб қорадир косовнинг ранги,
Дилларда қолмасин адоват занги,
Қалбларга таралган пок ишқ оҳанги – 
Низомий, Навоий, Фузулий, Машраб.

Мажнун бўл, топганинг Лайло бўлади,
Тупроқнинг ушласанг кимё бўлади,
Дунёдан ҳам мангу дунё бўлади,
Низомий, Навоий, Фузулий, Машраб.

Ўт надир, ошиқи мардман аслида,
Қирқ йил ёққан ёмғир – дардман аслида,
Ҳазрат боболардан гардман аслида,
Низомий, Навоий, Фузулий, Машраб.

Ўқи, шоҳ байтларни, шоҳ бўласан, дер,
Бир куни муаззам оҳ бўласан, дер,
Оппоқ нур – қуёш ҳам, моҳ бўласан, дер,
Низомий, Навоий, Фузулий, Машраб.

Сўз чамани ичра сўлмас дарахтим,
Руҳимда порлаган андуҳим, бахтим,
Бу адаб мулкида азим пойтахтим, 
Низомий, Навоий, Фузулий, Машраб.

УСМОН НОСИРНИНГ
СЎНГГИ ШЕЪРИ
Тумшуғи қип-қизил,
Бу калхат – авбош,
Қонингни сўрмоқда жоним – ўзбегим.
Нечун золимларга отмайдилар тош,
Бир сўз демас ҳеч ким, 
Нега ҳамма жим.
Калхатнинг ёнида турган қарчиғай,
Болангми, 
Болангми, ахир у сотқин.
Қўшилиб қонингни ичмоқда у ҳам,
Ҳамон гапирмайсан,
Оҳ, сен ҳамон жим.
Мен эдим,
Чўлпондан кейинги нишон,

Шеър – иймон, 
Совурмоқ мумкинмас елга.
Чўлпондек сўзладим, рост сўзни ишон,
Хиёнат қилмадим Ватанга, элга.
Сен озод яшагин, 
Халқим сенга тан,
Бирлашсак, ғанимнинг етмайди кучи.
Сен борсан, 
Ўлимдан қўрқмайман, Ватан!
Ассалом,
Ассалом, дорнинг оғочи!

УРУШ, СЕНИ ЁМОН КЎРАМАН
Бобом раҳматли, урушга одамлар эмас,
бахтлар, меҳрлар кетган, деб айтар эди.

Йўқ, урушга одамлар эмас,
Гуллар кетган, лолалар кетган.
Оҳ, болажон, кўзингда – ҳавас,
Кипригингда – жолалар кетган.

Йўқ, урушга одамлар эмас,
Инжа, ҳарир туйғулар кетган.
Сулувларни аямай, гул сас – 
Шўх табассум, кулгулар кетган.

Йўқ, урушга одамлар эмас,
Меҳр кетган, жасорат кетган.
Оналарнинг қалбида абас,
Қолдириб ғам, асорат кетган.

Йўқ, урушга одамлар эмас,
Ғамли, ғамсиз наволар кетган.
Оталарнинг умрига қафас – 
Яшил-яшил ҳаволар кетган.

Йўқ, урушга одамлар эмас,
Ажиб-ажиб диллар бор, кетган.
Оёқ ости бўлгандай хор-хас –
Кунлар, ойлар, йиллар бор, кетган.

Йўқ, урушга одамлар эмас,
Булбул тўла чамандир кетган.
Сенга айтсам, эй дунёйи паст,
Бобомерос Ватандир, кетган.

Уруш, сени ёмон кўраман,
Отингни ҳам тутгим келмас, бас.
Ҳаммасини энди биламан,
Йўқ, урушга одамлар кетмас.

ЗАРГАР ҚЎШИҒИ
Бир йигитга қирқ ҳунар,
Оз дейдилар, билдим ман.
Ҳунар берган бойлик – зар,
Соз дейдилар, билдим ман.

Аёлларга зеб-зийнат,
Тақинчоқлар ясайман.
Устозлардек пок тийнат,
Ҳунар билан яшайман.

Фирузатош, ёқуттош,
Зирак-узук муборак.
Тилламаржон, тиллақош,
Билакузук муборак.

Сулув ўзбек қизининг
Муҳаббат – дил ардоғи.
Ой каби ой юзининг
Кўркидир ойбалдоғи.

Занжир – зебигардони,
Зираги бор, кўринглар. 
Ҳаё, вафо, иймони, 
Юраги бор, кўринглар.

Аёлларга зеб-зийнат,
Тақинчоқлар ясайман.
Устозлардек пок тийнат,
Ҳунар билан яшайман.

Илдизлари бақувват,
Синмайдиган муртим бор.
Тангридан қутлуғ неъмат – 
Олтинга кон юртим бор.

ЗУЛФИЗАРИМ
Билсанг, одамга Оллоҳ
Отни сайлаб беради,
Бир умрлик ҳамроҳи – 
Зотни сайлаб беради,
Яна бахтни, ғам-андуҳ – 
Додни сайлаб беради,
Англа жоним, дилбарим,
Ўзимнинг Зулфизарим.

Эл айтади, қўш дилнинг
Бир жойдандир тупроғи,
Бир манзилни кўзлагай,
Алар кўзу қароғи,
Эй, жонимнинг жонони,
Эй, жонимнинг титроғи,
Англа жоним, дилбарим,
Ўзимнинг Зулфизарим.

Жаннатлардан насимлар
Келишига боис сен,
Жонга жондош исмлар
Келишига боис сен,
Тўй-томоша, русумлар
Келишига боис сен,
Англа жоним, дилбарим,
Ўзимнинг Зулфизарим.

Эй ёр, маним юрагим
Тоза нидога томон,
Муҳаббатим ёлғиз бир
Нозик адога томон,
Таним тупроқ, ҳамиша
Руҳим Худога томон,
Англа жоним, дилбарим,
Ўзимнинг Зулфизарим.

Ман азалдан чашмаи
Зилол бўлиб келганман,
Боболарнинг ҳолидан
Бир ҳол бўлиб келганман,
Дарё бўлиб келганман,
Шамол бўлиб келганман,
Англа жоним, дилбарим,
Ўзимнинг Зулфизарим.

Ҳақ – дўст, Расул барҳақдир,
Кўнглим кундай чароғон,
Умидим бор, ичимда
Тўла бўлса ҳам исён,
Ўзинг менинг бахтимсан,
Алдаб нима қилдим, жон,
Англа жоним, дилбарим,
Ўзимнинг Зулфизарим.

Боққил, мана кўнглимга,
Келаверар жон иси,
Теран термул, йўлимга,
Келаверар жон иси,
Тик борсам ҳам ўлимга,
Келаверар жон иси,
Англа жоним, дилбарим,
Ўзимнинг Зулфизарим.

БАХТЛИ БЎЛ ҚИЗИМ
                                 Нигорага
Ердан эмас, осмондан 
Топиб олган мунчоғим,
Маним жону жаҳоним,
Маним кўзу қароғим,
Ўйнаб-ўйнаб қўғирчоқ, 
Улғайган қўғирчоғим,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

Рангин-рангин орзунгдан
Ранглар олган камалак,
Эй кўзлари қуралай, 
Эй сочлари жамалак,
Офтоб мисол қалбимда
Порламоқда нур – тилак,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

Менинг дардим бир олам,
Ким етгайдир додима,
Ҳақ ва унинг Расули
Гул ундирар ёдима,
Жоним, онажон қизим,
Онажоним – Фотима,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

Дил доимо пок мақсад,
Пок орзуга банд бўлсин,
Гоҳ оғули ҳаётда 
Тотганларинг қанд бўлсин,
Муносиб бўл, куёв ҳам
Алига монанд бўлсин,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

Худо берган пок шеърим – 
Эй, “Ҳайрат ул-аброр”им,
Юрагимнинг тўрида 
Асраб юрган асрорим,
Мен ўзимга суяндим,
Мен Аллоҳга ёлбордим,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

Булутлардан ҳам ҳарир,
Оппоқ, ибо – кўйлагинг,
Олам, ёруғ қўшиқлар – 
“Ёр-ёр”ларни куйлагин,
Ойдин умринг йўлини
Безаб турсин тўйларинг,
Юрагимнинг баҳори – 
Бинафша қизалоғим,
Сен бахтимсан, бахтли бўл
Ҳамиша, қизалоғим.

ОТАЖОН
Отажон, мен қандай ўғилман сизга,
Кўксим тўла армон, надомат, фарёд.
Йиғлаб дардларимни тўкаман кузга,
Мен беш йил яшадим отасиз, ҳаёт.

Кўнглимни бепоён дардлар жазолар,
Дунё кўҳна – сарой, кибор анжуман.
Йўқлаганим бўлди казо-казолар,
Синглимни одамдай йўқладимми ман.

Уй. Рўзғор. Иш. Яна минг битта ташвиш,
Ё Раббим, кўнглимдан қолдими асар.
Ёз ўтди, куз ўтди, оёқлади қиш,
Отам дўстларидан олдимми хабар.

Оқлашга ҳаққим йўқ ўзимни асло,
Феълимга ўзим ҳам қилмайман тоқат.
Ҳолимга маймунлар йиғлайди, илло
Худо айламаса муҳаббат, шафқат.

Секин сочларимга инмоқда қиров,
Ҳисларимга тушов дунё ишлари.
Дўстим, деб бағримга отилар биров,
Юрагимга ботиб кетар тишлари.

Эй дил, ўпкалама, улардан ахир, 
Йўқ, яшаб бўлмайди тақдирдан ранжиб.
Қароғингда мангу яшасин меҳр,
Фақат виждонингни кетмагил янчиб.

Отажон, отажон, мени кечиринг,
Эсим кирган чоғда эслайман сизни.
Руҳимга ишқ ва ёд майин ичиринг,
Билдим, хотиралар асрайди бизни.

АЗИЗАМ
Азизам, 
Дилбарим, 
Сенга аёндир,
Ҳу баланд чўққига чиқмоқ машаққат.
Азизам, 
Дилбарим, 
Сенга аёндир,
Умр – киприкдаги гарддек муваққат.

Азизам, 
Дилбарим, 
Сенга аёндир,
Фасллар айланар – анъана, одат.
Азизам, 
Дилбарим, 
Сенга аёндир,
Нимадир кўнгилга ҳамроз саодат.

Азизам, 
Дилбарим, 
Сенга аёндир,
Ҳеч не йўқ бўлмаса Ҳақдан бир изн.
Азизам, 
Дилбарим, 
Сенга аёндир,
Бутун оламларга нурдир бир Исм.

Азизам, 
Дилбарим, 
Сенга аёндир,
Дил – ҳадсиз ҳисларга тўла коинот.
Азизам, 
Дилбарим, 
Сенга аёндир,
Шу ҳислар бағишлар қалбларга қанот.

Азизам, 
Дилбарим, 
Сенга аёндир,
Кўзимда ёғдулар сочгайдир жаранг.
Азизам, 
Дилбарим, 
Сенга аёндир,
Сен билан бор эрур ҳаётимда ранг.

Азизам, 
Дилбарим,
Менда кўп тоқат,
Ҳолимга нимани айлайин нисбат.
Азизам, 
Дилбарим,
Билмайсан фақат,
Йўқотмоқ нақадар оғир мусибат.

СЕН АЗАЛИЙ УМИДИМ     
Сен азалий умидим, 
Дилимдаги учқунсан. 
Учқунсанки, қуёшга  
Нурлар сепган ёлқинсан. 
Кўнглим дарёларида 
Мангу жўшар тўлқинсан. 
Алпомишдан паҳлавон  
Ўғлон бўласан, ўғлим. 
Шу юрт учун мустаҳкам 
Қўрғон бўласан, ўғлим. 
 
Боболарнинг умиди 
Юрагингда, Бобурим. 
Мен илдизман, сен ундан 
Бақувват жон томирим. 
Яша дейман элимнинг 
Енгил этиб оғирин.  
Алпомишдан паҳлавон  
Ўғлон бўласан, ўғлим. 
Шу юрт учун мустаҳкам 
Қўрғон бўласан, ўғлим. 
 
Фақат рост бўл, ҳамиша 
Чинларингни кўрсин эл. 
Кўнгилларни яшнатган  
Унларингни кўрсин эл. 
Энг муаззам, энг бахтли 
Кунларингни кўрсин эл. 
Алпомишдан паҳлавон  
Ўғлон бўласан, ўғлим. 
Шу юрт учун мустаҳкам 
Қўрғон бўласан, ўғлим.

МУДДАО
Мингта хато қилдим, ўйлаб минг чандон,
Кимсага айбимни илган эмасман.
Азал кашфи мушкул дунёи сирдон,
Мен ҳатто ўзимни билган эмасман.

Жонга зарра озор бермоқдан ҳазар,
Гарчи ғамдан эмин бўлган эмасман.
Йўқ, ўзга боғларга солмадим назар,
Бировнинг гулини юлган эмасман.

Дунёда ишонч бор, тақдирда тоқат,
Ҳуда-беҳудага елган эмасман.
Менинг юрагимга не учун шафқат,
Ўзимни аяшга келган эмасман.

Афтода ҳолимга йиғладим кўп бор,
Абгор аҳволидан кулган эмасман.
Қалбиму бағримни тиғладим кўп бор,
Ўзганинг дилини тилган эмасман.

Кўзимдан томчилаб томар илтижо,
Тузук қулликни ҳам қилган эмасман.
Мен бутун жаҳонни сўзга этгум жо,
Оламга шунчаки келган эмасман.

КЕЛГИН
Келгин, қўлларингни қўлимга бергин,
Сени олиб кетай олисларга ман.
Ўзингдай беғубор, ўзингдай мўмин,
Иймону инсофда холисларга ман.

Келгин, қўлларингни қўлимга бергин, 
Учиб кетмоқ учун турибман-ку, шай.
Дунё зийнатига учмоқлик нечун,
Дунёга дил берган диллар адашгай.

Келгин, қўлларингни қўлимга бергин,
Ичимда турибди муқаддас асрор.
Фақат кетишимиз жуда ҳам муҳим,
Тўхтама, 
Йиғлама,
Ва бергин қарор.

Келгин, қўлларингни қўлимга бергин,
Буроққа баробар шиддатим, шаҳдим.
Эй барги хазонлар, турманг ўксиниб,
Мен яшил водийлар бўйини сездим.

Келгин, қўлларингни қўлимга бергин,
Муҳаббат, 
Садоқат, 
Армондир кўчим.
Мана!
Юрагимдан суғириб отдим,
Неки бор адоват, 
Неки бор ўчим.

Келгин, қўлларингни қўлимга бергин, 
Азизам, 
Севгилим, 
Меҳрибон гулим.
Ҳароратинг туйиб турайин токим,
Ҳавода муаллақ қолмасин қўлим.

ТЎРТЛИКЛАР
Сувлар оқиб турмаса, гулу гиёҳ ўсмайди, 
Шамол эсса, булутлар кун
 юзини тўсмайди. 
Ортга қайтма, ҳақ бўлсанг, 

ёринг Худо бўлади, 
Ногоҳ тиғларни боссанг,

оёғингни кесмайди.

* * *
Ёрдан хат бор, мен ҳам хат

йўллайвераман энди,
Мактубин ҳаётимга қўллайвераман энди.
Худо мени оламга баҳор қилиб юборган,
Ҳар кўнгилда, ҳар дилда 

гуллайвераман энди.

* * *
Сочлари оқ, пурвиқор – 
 тоғларга саломим бор,
Тотли-тотли мевазор –

боғларга саломим бор.
Юрагимни доғ этган дамларга

ҳам ассалом,
Қисматимда навбаҳор –

чоғларга саломим бор.

ИНСОН ҚАДРИ
Ер юзининг халифаси инсон асли,
Инсонийлик пок мақоми иймон асли,
Тириклик бу – Тангридан бир имкон асли,
Бир-биримиз қадрлайлик, азизларим.

Билдим, дунё беш кунликдир, 
олти кунмас,

Ким ҳасадда ёнса, куйган дондек унмас,
Асраб турса дарахтдан 

бир шох ҳам синмас,
Бир-биримиз қадрлайлик, азизларим.

Кам бўлмаса қалдирғочнинг ризқи – дони,
Хавфдан эмин бўлса агар полапони,
Вал-фажрдек дуо бўлар куй-забони,
Бир-биримиз қадрлайлик, азизларим.

Билсанг, тойнинг ёлларини ялайди от,
Тили билан эркалайди, силайди от,
Жонзотлар ҳам қадр илмин билар, ҳаёт,
Бир-биримиз қадрлайлик, азизларим.

Маним ҳазрат устодларим сўзи – олтин,
Бундай улуғ сўз айтмаган ҳеч ким олдин,
Ҳар кун наврўз бўлсин, қадр бўлсин ҳар тун,
Бир-биримиз қадрлайлик, азизларим.

Алпомишга баробардир, савлатли эл,
Соҳибқирон боболардек шиддатли эл,
Инсон қадрин улуғ билган давлатли эл,
Бир-биримиз қадрлайлик, азизларим.

Ҳар бир кўнгил яшнаб
турган боғдек бўлсин,

Қадри баланд, қадди 
 баланд тоғдек бўлсин,
Элга айтар сўзи сориёғдек бўлсин,
Бир-биримиз қадрлайлик, азизларим.

Кўз кафтида тутиб яшанг муҳаббатни,
Ҳеч не бермас виждон берган ҳаловатни,
Бир йўқолса топиб бўлмас оқибатни,
Бир-биримиз қадрлайлик, азизларим.

Таниқли шоир ва адиб, публицист ва журналист 
Абдусаид Кўчимовнинг сараланган тўрт жилдлик асар-
лар тўплами нашр этилди. “Akademnashr” томонидан 
ўзига хос фасон ва қалин муқовада босилган ушбу 
мажмуадан ижодкорнинг турли йилларда яратган 
шеърлари, насрий асарлари, бадиалари, публицистик 
мақола ва суҳбатлари, болалар учун ёзган шеър, ҳикоя 
ва қиссалари ўрин олган. Тўпламнинг биринчи жилди 
шоир шеърларидан таркиб топган. Китобдаги аксари-
ят шеърлар ХХ аср ўзбек шеърияти руҳида яратилган 
бўлиб, атоқли шоирлар Ғафур Ғулом, Миртемир, Аб-
дулла Орипов ижоди анъаналарини ўзида мужассам-
лаштирган, юксак ватанпарварлик ва миллатпарварлик 
мотивлари билан суғорилган. Шоирнинг анъанавий 
шеъриятга хос мавзуларда ижод қилгани кузатилади. 
Албатта, гап мавзудагина эмас, балки унинг  чинакам 
бадиият намунасига айлангани муҳим!

Қуртдир, қумурсқадир, жондир, жонзоддир,
Ватан дер, Ватансиз дўзахдир гулшан.
Фақат бундай туйғу шайтонга ётдир,
Фақат шайтонларда бўлмайди Ватан!

Ушбу фалсафий тўртлик билан бошлаган дастлаб-
ки жилдга шоирнинг Ватан ҳақидаги  шеърлари жам-
ланган.

Албатта, Ватанга муҳаббат мотивини ҳар бир шоир, 
ўз ижодий принципларидан келиб чиқиб, турлича ифо-
далайди. Бироқ чинакам шеъриятга дахлдорлик, Ватан 
мадҳи шоир “мен”и билан, қалб кечинмалари билан уй-
ғун ҳолда тасвирланганда ўзини оқлайди. Акс ҳолда қу-
руқ мадҳиябозликка айланиб қолиши ҳам ҳеч гап эмас. 

Абдусаид Кўчимовнинг Ватан мавзусидаги туркум 
шеърларига хос етакчи хусусият давр, замон ўзгариш-
лари билан чамбарчас боғланган, қалб даъвати юксак 
ижтимоий руҳ билан суғорилган ҳолда намоён бўлади: 
“Бошингда осмону, қошингда қуёш// Тасвиринг чизол-
май мусаввир ҳалак.  Шоир сўз ахтариб қотиради бош// 
Булоқдай қайнайди ошуфта юрак”.

“Ўзбекистон байроғи” шеърида  шоир  она юрт 
муҳташам қўрғонида камалакдек товланаётган байроқ-
ни “Исёнкор боболарнинг пок руҳида”, “Турон, Туркис-
тон, улуғ турк осмонида” порлаётган истиқлол маёғига 
менгзайди; уни адолат, эзгулик, шон-шуҳрат тимсоли, 
буюк Амир Темур бобомизнинг ғолиб туғига қиёслайди, 
тинчлик, тириклик рамзи деб таърифлайди. Байроқда-
ги ранг ва белгиларнинг рамз сифатидаги мотивлари 
шеърий мисраларда ихчам тасвирланади.

Шоир шеърда қўллаётган рамзларни ўзига хос 
тарзда поэтиклаштириб, тинчлик, тириклик, эрк қў-
шиғи, навқирон, жаранглар, жилвагар, камалак каби 
ўхшатиш-у сифатлаш, қиёсларни ўринли қўллаб, по-
этик манзара яратади. Шеърни ўқиётган китобхон кўз 
ўнгида  муҳташам қўрғон узра жилваланиб, камалакдек 
товланиб  мағрур ҳилпираётган  Ўзбекистон байроғи 
гавдаланади. “Истиқлол қўшиғи” шеъри ҳам шу руҳда 
битилган. Шоир шеърда қўллаган “маломат”, “қафас”, 
“калтак” каби сўзлар китобхонга Абдулла Ориповнинг 
“Маломат тошлари” шеъридаги инсон эрки ҳақидаги 
фалсафий мушоҳадаларни, Чўлпон шеъриятида кўп 
учрайдиган “қафас”, “кишан”ларни эслатади. 

“Ватан ягона”, “Меҳринг билан яшаймиз” каби 
шеър ларда Ватан мавзуси бошқача нуқтаи назардан 
ёритилади: ватанпарварлик ғояларини ифодалашда 
қўлланган янги-янги ташбеҳлар шеърнинг оҳангдорли-
гини таъминлашга хизмат қилади.

Шеърда нақорат сифатида келаётган “Ватан ягона-
дир// Ватан ягона!” мисраларининг бадиий таъсир кучи 

шунчаликки, бир ўқишдаёқ китобхоннинг онгу шууру-
рига сингиб, хаёлида чарх уради, тили учида айлана-
веради; шеърдаги манзаралар тасвири унинг поэтик 
оламини бойитишга, тарбиявий таъсирчанлигини оши-
ришга хизмат қилади. “Олам тусланар, У турланмас 
асло”. Ушбу контраст тасвирнинг ўзиёқ Ватан ягонали-
гини уқтиради. Шеър сарлавҳага мос равишда фалса-
фий мазмунга эга.

Шоир шеърларига хос хусусиятлардан яна бири ли-
рик қаҳрамоннинг жўшқин, муросасиз, огоҳликка даъ-
ват этувчи сермавж туйғулар туғёнидир. Шоир қайси 
мавзуни қандай усулда тасвирламасин, охир-оқибат 
лирик «мен» туйғулари реал воқелик билан, ҳаётнинг 
ҳам зоҳирий, ҳам ботиний қатламлари билан узвий 
муносабатда намоён бўлади. Бу туйғулар ифодаси 
мавҳумликдан, ғализ ва сохта жимжимадорликдан 
холи. Гўё шоир ҳар бир ҳаётий воқеликдан олган руҳий 
таъсирини, қалб туғёнларини шундоқ қоғозга тўккан-
дек таассурот қолади. Энг муҳими, бу туйғулар, руҳий 

олам жозибаси китобхонга тез юқади, унда муайян му-
носабатларни ҳосил қилади.

Шоир қайси мавзуда қалам тебратмасин, у Ватан 
ҳақида бўладими ёки демократия ҳақидами, машъум 
терроризм оқибатлари ҳақидами, бундан қатъи назар, 
шеърга изчиллик билан ватанпарварлик туйғуларини 
сингдиради. Бу жиҳатдан, айниқса, “Демократия”, “Ар-
мон”, “Ёлланган мухбирга”, “Абдулҳамид Чўлпон фарё-
ди”, “Ўзбекистон қайда бор” каби туркум шеърлари ха-
рактерлидир.

Мажмуанинг иккинчи ва учинчи жилдидан жой ол-
ган бадиа ва қиссалар адиб маҳоратини яққол намоён 
этади. Бадиаларда Абдулла Орипов, Пиримқул Қоди-
ров, Одил Ёқубов, Ўткир Ҳошимов, Шукрулло, Барот 
Бойқобилов, Маъруф Жалил, Пирмат Шермуҳамме-
дов, Маҳмуд Саъдий, Шамси Одил, Азим Суюн, Хуршид 
Дўстмуҳаммад, Мамадали Маҳмудов, Ўрозбой Абду-
раҳмонов, Саъдулла Ҳаким, Қозоқбой Йўлдошев каби 
атоқли адиб ва шоирлар, олим ва журналистларнинг 
шахсияти, дунёқараши, орзу-умидлари, ижодий фа-
олияти, руҳияти ва ўзига хос хусусиятлари ёритилган. 
Айни пайтда муаллифнинг ижодкор шахсига, ижтимо-
ий-маънавий ва адабий ҳаёт муаммоларга фаол муно-
сабатига ҳам гувоҳ бўламиз. Таъкидлаш жоиз ки, унинг 
аксарият бадиалари аллақачон китобхонлар нигоҳидан 
ўтиб, ўзининг ижобий баҳосини олган, адибнинг эссе-
навислик маҳорати адабий жамоатчилик томонидан 
эътироф этилган. 

Тўпламдаги “Мен шоирман, истасангиз шу...” ном-
ли эсседа Абусаид Кўчимов атоқли шоир Абдулла Ори-
повнинг ўзига «сўз бериш» усулидан фойдаланган 
ҳолда унинг қалб дафтарини очади. Бу усул эсседа ян-
гича – «Гурунглар» номли туркумда яққол кўринади. 
Бинобарин, китоб шоир иштирокида ташкил этилган 
бир неча «гурунглар»дан таркиб топган. Ҳар бир гу-
рунгда Абдулла Орипов ўзи ўзини кашф қилади. Би-
нобарин, китобхон ҳар бир гурунг марказида бўлган 
асосий иштирокчи – қаҳрамонга айланган шоирнинг 
ижодий жараёндан ташқари, тор давралардаги суҳ-
батларидан баҳраманд бўлади, ҳаёт, адабиёт ҳақидаги 
ўй-фикрлари, қарашларидан вофиқ бўлиб, шоир шах-
сиятининг очилмаган қирраларини кашф этади. 

Ёзувчининг “Оқ каптарлар ороли” номли қиссасида 
шўро даврининг сўнгги кунларидаги фожеали воқеа-
лар – катталар орасида юзага келган ижтимоий-пси-

хологик кескинлик, зиддиятли ҳолатларнинг болалик 
оламига таъсири масаласи етакчи мавзуга айланган. 
Муаллиф катталар ҳаёти билан болалар оламини па-
ралелл равишда тасвирлайди. Бу тасвирлар йўналиши 
керакли нуқталарда бирикиб-боғланиб, уйғунлашиб, 
муайян ижтимоий-эстетик вазифани адо этади. Кат-
талар орасида учрайдиган тарафкашлик, гуруҳбозлик 
иллатларининг болалар руҳиятига, маънавий дунёсига 
нечоғли зиён етказишини Суярқул ва Мамаюсуф ўрта-
сидаги зиддиятли ҳолатлар тасвири орқали кўрсатади. 

Адибнинг “Пешона” номли қиссаси ҳам ўзига хос 
жиҳатлари билан эътиборни тортади. Албатта, бу ном 
замирида катта маъно мужассам. Пешона билан боғ-
лиқ қисматлар икки хил талқин этилади. Ҳаётда иши 
юришган, бахти кулган кишиларни, одатда, “пешона-
си ярқирабди” дейишса, омадсиз, ночор кимсаларга 
нисбатан “пешонаси шўр экан” қабилидаги иборалар 
қўлланади. Қисса қаҳрамони Расул Қодир шундай “пе-
шонаси шўр”лардан.  Бир вақтлар истеъдодли журна-

лист бўлган, қатор-қатор мақолалар ва “Дуо-
нинг кучи” номли китобини чоп эттирган Расул 
бугунги кунда қариялар уйини макон тутган ва 
ўзининг истеъдоди, билими, бор куч-қувватини 
сотиб кун кечираётган ғариб кимсалардан бири.  
Қисса ўзаро мулоқот-у муносабатлар  асосига 
қурилган.  

Ёзувчининг маҳорати шундаки, Расул кечмиши 
орқали адабиёт ва санъат, илм-фан соҳасида баъзан 
учраб турадиган турли-туман ҳолатларни, ҳаётнинг 
мусбат ва манфий жиҳатларини, ҳар хил қинғирлик-
ларни  ишонарли тарзда фош қилади. Жумладан, қу-
лоққа чалинадиган миш-мишлар – илмий ва бадиий 
асарларни ёзиб бериш, гоҳида ижодкор, санъаткорлар 
орасида содир бўлиб турадиган турли-туман ғийбат-
лар, қасдлашиш каби иллатларни киноявий йўсинда 
асар тўқимасига сингдириб юборади. Асар воқеалари, 
иштирок этаётган қаҳрамонлар, уларнинг портретлари, 
номларидаги ўзгартиришлар ва баъзилари аслидай 
сақланиб қолинганида ҳужжатлилик сезилиб туради. 
Бу ҳол айрим ҳолларда қиссада бадиий тасвир билан 
публицистик руҳнинг уйғунлигини таъминлаган.  

Абдусаид Кўчимов болаларга ҳам, катталарга ҳам 
бирдек ижод қиладиган ижодкорлардан. Болаларга 
атаб ёзган “Ўрталик”, “Миш-мишвой”, “Мен ғийбат-
чи эмасман”, “Ҳийла” каби шеърларида хам умум-
адабиётга хос хусусиятлар етакчилик қилади. Уларда 
болалар феъл-атворидаги қусурлар реалистик тасвир-
ланган. “Бойчечак”, “Ўғил”, “Қайта туғилган бола”, 
“Баланд тоғлар остида” каби қисса ва ҳикояларда ҳам 
шундай хусусият етакчилик қилади. “Ўғил” ҳикояси-
да шўро даври фожиалари, жумладан, ўтган асрнинг 
саксонинчи йилларида авж олган “пахта иши”, “ўз-
беклар иши” каби қатағон сиёсатининг бола тақдирида 
қолдирган машъум изи характерли эпизодлар орқали 
ифодаланади.

“Баланд тоғлар остида” қиссаси қаҳрамони Тўрақул 
ҳам, “Қайта туғилган бола қиссаси бош қаҳрамони 
Илҳом ҳам мактаб ўқувчиси. Ҳар иккала қиссадан ҳам 
болалар ва катталар ўртасидаги муносабатга алоҳида 
эътибор қаратилади.  “Баланд тоғлар остида” қисса-
сидаги Қарши бобо, “Қайта туғилган бола”даги Олим 
бобо каби урушда қатнашиб орденлар олган, уруш ту-
файли  болаларидан ажралган, эндиликда қишлоқда 
кўпчиликнинг эътиборидан қолган боболарни болалар 
эъзозлайдилар, уларнинг хотираларини ёзиб олиб, 
унутилаётган тарихни қайта тиклашга интиладилар. 

Ушбу мажмуадан адибнинг мақолалари, суҳбат-
лари, этюдлари ҳам жой олган бўлиб, уларда халқи-
мизнинг зиёли қатламига мансуб олимлар, адиблар, 
журналистлар, фотографларнинг сиймоларига чизги-
ларни ўқиймиз, уларнинг орзу-умидлари, интилиш-
лари, дардлари билан ошно бўламиз. Муҳими, улар 
сиймосида ўзбек маърифатпарвар зиёлиларининг ўз-
лигини кашф қиламиз.

Мажмуа билан танишар эканмиз, биз таниқли адиб 
Абдусаид Кўчимов шахсияти ва ижодий феномони 
ҳақида муайян тасаввурга эга бўламиз. Бинобарин, 
адиб сиймосида, шахсиятида бир умр халқ орасида 
бўлган, унинг дарди билан яшаган, ижодни фаол, қай-
ноқ меҳнат билан қўшиб олиб борган, муҳими, қалбида 
халқига, шу жаннатмакон юртига юксак фарзандлик  
меҳрини туйган беором қалб кечинмаларини туямиз.

Қурдош ҚАҲРАМОНОВ, 
 филология фанлари доктори

АДАБИЙ ЖАРАЁН

САРҲИСОБ
Дарҳақиқат, Ҳотам Умуров Самарқанд-

нинг забардаст олими, истеъдодли ижодкор-
ларидан. Домла, асосан, адабиётшунослик 
ва адабий танқид муаммоларини тадқиқ ва 
таҳлил этади, шу илмни ярим асрдан ортиқ 
давр мобайнида шогирд ва талабаларга 
ўргатиб келади. 1970 йили “Ўзбек адабий 
танқидида маҳорат проблемаси” мавзусида 
номзодлик, 1984 йили “Бадиий психологизм 
ва ўзбек романи” мавзусида докторлик дис-
сертацияларини ёқлади. Устоз 1968 йилдан 
Самарқанд давлат университетида, 1971 
йилдан 1991 йилгача собиқ С.Айний номи-
даги Самарқанд давлат педагогика институ-
тида, 1992 йилдан эса яна Самарқанд давлат 
университетида ўқитувчи, доцент, кафедра 
мудири, декан, кафедра профессори лаво-
зимларида фаолият юритди. Шу вақтгача 5 
та фан доктори, 15 та фан номзоди ва фи-
лология бўйича фалсафа докторлари, 30 га 
яқин магистрлик диссертацияларига илмий 
раҳбарлик қилди.

Ҳотам Умуров 1942 йилнинг 10 январи-
да Жиззах вилоятининг Жиззах тумани-
даги “Тошкентлик” маҳалласида туғилган. 
Отаси Икромжон Умуров рафиқаси Асал-
хон ая билан фарзандларининг тарбияси-
га алоҳида эътибор беришган. Оилада  9 
фарзанднинг барчаси олий маълумотли 
бўлишди. Ке йин чалик шу оиланинг ўзидан 
филология фанлари доктори, профессор 
Орифжон Икромов, физика-математика 
фанлари доктори, профессор Ғани Икро-
мов ва филология фанлари доктори, про-
фессор Ҳотам Умуров (бобосининг фами-
лиясида қолган) етишиб чиқди. Ҳотам ака 
ҳам турмуш ўртоғи, раҳматли Мунира ая 
билан биргаликда тўрт фарзандни тарбия-
лаб, барчасини олий маълумотли қилди. 
Катта ўғли Ҳаётжон ишлаб чиқаришда, 
ўртанчиси АҚШда, кичик ўғли Бунёд эса 
ички ишлар органларида меҳнат қилиб 
келмоқдалар. Қизлари Гўзал Умурова 
аввал номзодлик, кейинчалик докторлик 
диссертациясини муваффақиятли ҳимоя 
қилди, ҳозирги кунда Самарқанд давлат 
чет тиллар институтида кафедра мудири 
сифатида фаолият юритиб келмоқда.

 Устознинг адабиётшунос олим ва 
ижодкор бўлиб етишишида тоғаси, атоқ-
ли шоир Ҳамид Олимжон ва янгаси Зул-
фия ижодининг ўрни катта. Улар ижодига 
бағиш ланган ўнлаб мақолалар, китоблар 
ёзди. Ижодкорлар ҳақидаги эсдаликлар 
таҳлили орқали шоирона сўз жозибаси, 
инсонийлик, ижтимоий ҳаётга бўлган муно-
сабатларни китобхонларга теранроқ англат-
ди. Домланинг шу вақтгача 500 дан ортиқ  
илмий, илмий- оммабоп, адабий танқидий 
мақолалари, олтита дарслик, беш жилдли 
“Сайланма”си, ўндан ортиқ монографияла-
ри, ўқув қўлланмалари ва ўттиздан ортиқ 
адабий-танқидий мақолалар тўпламлари, 
кўплаб адабий-бадиий асарлари, рисола-
лари нашр этилди.

Олимнинг  “Бадиий психологизм ва 
ўзбек романи” мавзусидаги  доктор-
лик иши бадиий асар қаҳрамонлари-
нинг руҳий оламини очиш, йўли билан 
бадиият нинг  жозиба сини кўрсатиб бе-
ришга бағишланган. Домла докторлик 
ишига ўзбек адабиётининг мумтоз асар-
ларини – Абдулла Қодирийнинг “Ўтган 
кунлар”,  Ойбекнинг “Қутлуғ қон”, Абдул-
ла Қаҳҳорнинг “Сароб” романларини асос 
қилиб олган. Домла диссертация ёзилган 
1984 йилдаёқ ушбу асарларни назарий 
жиҳатдан дадил ва асосли таҳлил қилиб 
беролган эди.

Ҳотам Умуровнинг катта илмий ишла-
ридан яна бири бу “Адабиёт назарияси”  
дарс лигидир. Маълумки, “Адабиёт на-
зарияси” фани ХХ аср ўзбек адабиёт-
шунослигида анча чуқур ўрганилди. Ай-
ниқса, 80-йилларнинг бошларида атоқли 
назариётчи ва машҳур драматург Иззат 
Султонов томонидан яратилган “Ада-
биёт назарияси” дарслиги эстетикамиз 
ривожига салмоқли таъсир кўрсатган. 
Шу боис, бу дарслик  И.Султонов кито-
бининг такрори бўлиб қолмаслиги керак 
эди.  Муаллифнинг ўзи бу ҳақда: “Сиз 
варақлаган ушбу “Адабиёт назарияси”-
ни яратишга 30 йилга яқин умрим кет-
ди. Уни мен ёза олмасам керак, деган 
ҳадикда эдим... Мустақиллигимизнинг 
янгича эстетик талаблари ва университет-
да чорак аср мобайнида “Адабиётшунос-
ликка кириш” ва “Адабиёт назарияси”ни 
ўқитишда орттирган тажрибаларим қўл 
келди чоғи, устозлар, биринчи навбатда 
И.Султоновнинг “Адабиёт назарияси” ёр-
дамида дарсликни ниҳоясига етказдим”, 
деб ёзади. Ҳотам Умуров ХХ асрда ўзбек 
адабиётшунослигида сўз санъатига бағи-
шланган энг яхши тадқиқотларга ҳамда 
рус ва хориж олимларининг сўнг ги илмий 
ишларига асосланиб иш юритган, муҳими 
аксарият тадқиқотларда учрайдиган сиё-
сий қарашлар таъсиридан қочишга, сўз-
шунослик – “инсоншунослик” қоидасига 
амал қилишга ҳаракат қилган. 

Саксон ёшини қаршилаётган устозни қут-
луғ ёши билан табриклаймиз.

Акбар НУРМАТОВ,
Ўзбекистон журналистика ва 

оммавий коммуникациялар 
университети декани, филология 

фанлари номзоди, доцент

ҚУТЛАЙМИЗ

ЗАБАРДАСТ ОЛИМ
Атоқли олим Матёқуб Қўшжонов: “Ҳотам Умуров бадиий ижод аҳ-

лининг Самарқанд мактабига мансуб тадқиқотчисидир. Сўзсиз, унинг 
китоб ва мақолаларида бу мактаб, яъни Садриддин Айний, Ҳамид 
Олимжон, Шароф Рашидовларни етказган ижодий мактабнинг таъсири 
кўзга ташланиб туради”,  деган эди. “Эсимда, — деб фикрини давом эт-
тиради олим, — 1960 йиллар эди. Ҳотам Умуров Ўзбекистон ССР Фанлар 
академиясининг Тил ва адабиёт институтида аспирант эди. У адабиёт-
шуносликка  тегишли биринчи жиддий мақолаларини ўша кезлари эъ-
лон қилганди. Бу мақолаларда, ҳали ёш аспирант бўлишига қарамасдан, 
адабиётшунослигимизда ҳукм суриб келган андозавозликка қарши 
жиддий фикрлар айта олган эди”.

Германияда “Зардушт диёрида” (“На зем-
ле Заратуштри”) адабий альманахи нашр 
этилди. Хехинген шаҳрида Лада Баумгар-
тен таҳрири остида нашр этилган бу китобга 
адиблар Николай Ильин, Рисолат Ҳайдарова, 
Галина Долгая ва Муҳаббат Йўлдошеванинг 
ҳикоялари киритилган. 

Альманах “Зардушт диёрида” маънавий 
маданият ассамблеяси доирасида бўлиб ўт-
ган иккита – “Зардушт диёрида” ва “Шарқ – 
нозик масала” номли халқаро адабий танлов 
ғолиблари ва ҳайъат аъзоларининг асарлари-
дан иборат. Китоб танловлар ташкилотчиси – 
Европа Ёзувчилар гильдияси қўллаб-қувват-
лаши асосида чоп этилди.

Танловларда Ўзбекистон, Беларусь, Бель-
гия, Германия, Литва, Исроил ва Германияда 

истиқомат қилаётган ёзувчилар иштирок эт-
ган.

Танлов ёши ва яшаш жойидан қатъий на-
зар, иштирок этишни истаган ҳар бир ёзувчи 
учун ўз истеъдодини намоён этишга имкони-
ят яратишга ҳаракат қилди. Асарларга қўйил-
ган бош талаб Шарқ анъаналари ва маънавий 
дунёсини бор гўзаллиги билан очиб бериш-
дан иборат эди.

Альманахда Рисолат Ҳайдарованинг 
“Дарахт мева тукканда”, Галина Долгаянинг 
“Чағалай қанотлари”, Николай Ильиннинг 
“Чапга бурилиш”, Муҳаббат Йўлдошеванинг 
“Тунги меҳмон” ҳикоялари ўрин олган.

Ўзбекистон Ёзувчилар уюшмаси 
Ахборот хизмати

ЎЗБЕК ҲИКОЯЛАРИ 
ГЕРМАНИЯДА

Гапни сал аввалроқдан бошласам. 
2018 йилда "Шарқ юлдузи" журнали-
да Маъмура Зоҳидованинг “Садоқат” 
қиссаси босилган. Мен уни аввалроқ 
қўлёзма ҳолида ўқиган эдим. Ундан 
олган илк таассуротим – ёнимизда 
қимтинибгина юрган қувноқ-ҳазин 
шу аёлда шунча ақл-идрок ва тасвир 
қуввати борлиги мени ҳайратга сол-
ган эди.

Маъмура Зоҳидова яхшигина 
 шоира ҳам. Унинг шеърий тўп ламини 

МУТОЛАА

ЁНИМИЗДАГИ ОДАМ

Севимли газетамизнинг ўтган сонларидан бирида эълон 
қилинган адиб Луқмон Бўрихоннинг ёш ёзувчи Наргиза Асад-
нинг “Ҳолва” китоби тўғрисидаги мулоҳазаларини ўқиб, менда 
ҳам 2021 йилда ўқиган ва ёрқин таассурот қолдирган Маъмура 
Зоҳидованинг “Манглайдаги ёзиқ” китоби ҳақида кўнглимда 
бўлган кечинмаларни қоғозга тушириш нияти пайдо бўлди.

ўқиганда бунга амин бўлганман. 
Воқеликка шоирона нигоҳ, тирик-
ликнинг азалий муаммоларига инсон-
лар тақдири орқали фалсафий назар 
солиш адибанинг насрига кўчиб ўт-
ган. Аёллардан файласуф чиқмаган 
дейишади. Бўлса бордир, лекин Маъ-
мура Зоҳидова ўз қиссаларида, бунда 
“Садоқат” ва “Манг лайдаги ёзиқ”ни 
кўзда тутмоқдаман, шундай чигал 
инсоний тақдирларни фақат ўзига хос 
услубда қаламга оладики, улар фал-

сафий ва алалоқибат эзотерик миқёс 
касб этади.

“Манглайдаги ёзиқ”, нисбатан 
кичик ҳажмига қарамай, маъно ва 
ҳиссиёт жиҳатидан жуда сиғимдор. 
Сиртдан қараганда, асарнинг компо-
зицияси тарқоқдек, ҳатто йўқдек ту-
юлади. Аслида ушбу йўқликнинг ўзи 
композициядир.

Мазкур қисса тасвир ва ифода 
жиҳатдан ниҳоятда ўзига хос. Юзаки 
қараганда узуқ-юлуқ бўлиб туюлади-

ган воқеалар секин- аста изчиллик 
ва маъно-мазмун  касб этиб, алоҳи-
да ҳам, бир-бирига боғланганда ҳам 
аниқ эсда қоладиган одамлар тақ-
дири ва характери китобхонни ҳая-
жонга солади, қўшилиб дард чекиш-
га ундайди. Қиссада ёрқин чизилган, 
тас вирнинг диққат марказида бўлган 
образлар талай. Лекин, назаримда, 
асарнинг бош қаҳрамони – ҳам жино-
ятчи, ҳам жабрдийда Гулшандир. У 
ўз аянчли тақдири билан азалий бир 
ҳақиқатни яна бир бор исбот қилади. 
Яъни жиноятнинг ўзиёқ жазо дир.

Қиссанинг бадиий қиммати ва 
тарбиявий аҳамияти шунда. Ҳамма-
мизга ушбу яхши асар муборак бўл-
син!

Сувон МЕЛИ

Душман шиддат билан мамлакат ичкарисига бос-
тириб кира бошлади. Москва ва Ленинград вилоят-
ларининг ғарбий ҳудудлари фронт майдонига айлан-
ди. Москва мудофаасига фавқулодда катта кучлар 
ташлангани учун душман дастлаб Ленинградни забт 
қилишга аҳд қилди. 1941 йил 19 сентябрда 276 та 
немис самолёти Ленинграднинг ҳаво чегараларини 
ёриб ўтиб, шаҳар устига 6 марта беҳисоб бомбаларни 
ташлади. Ленинград мудофаа си бошланди. 20 август-
да немис-фашист қўшинлари Ленинград – Москва 
темир йўлини кесиб, Чудово шаҳрини эгаллади. 21 ав-
густда Ленинград шаҳар партия ташкилоти ва иж роия 
комитети шаҳар меҳнаткашларига мурожаат этиб, 
уларни бутун кучи билан Ленинградни мудофаа қи-
лишга даъват этди. 30 августда душман Ленинградни 
мамлакат билан боғлаб турган сўнгги темир йўлини ке-
сиб ташлади. 4 сентябрдан бошлаб душман артилле-
рияси мунтазам равишда Ленинградга ўлим ўқларини 
ёғдира бошлади. 8 сентябрда Шлиссенбургнинг забт 
этилиши билан Ленинградни мамлакат билан боғлаб 
турган ягона ҳаёт ва нажот йўли узилди. Ленинград-
нинг 900 кун давом этган қамали бошланди. 

Уруш арафасида бутун дунёга машҳур Эрми-
таж директори академик И.А.Орбели олдида турган 
фавқулодда катта, давлат аҳамиятига молик вазифа 
музейнинг асосий фондини Свердловск шаҳрига 
олиб бориб жойлаштириш, қолган ва шаҳардаги бош-
қа музейларнинг экспонатларини  эса Эрмитажнинг 
ер ости қисмига яшириш, бомбардимондан сақлана-
диган хоналарни барпо этиш ва шундай оғир шароит-
да... олимлар учун иш шароитини яратиш эди. 

Эрмитажнинг ер ости қисмида жон сақлаган 
олим ва таржимонларнинг бир қисми Навоий асар-
ларининг илмий матнини тайёрлаётган ва унинг 
асарларини таржима қилаётган олим ва шоирлар 
эди. Улар очликдан ўлмаслик учун елимдан музла-
ма (холодец)  қилиб едилар. Вазелин, глицерин каби 
дори-дармонлар ҳам озиқ-овқат вазифасини ўтади. 

Электр чироқлари ўчирилган, сув қувурлари 
бузилган, энг даҳшатлиси, озиқ-овқат заҳираси ту-
гаган Ленинград  ва ленинградликлар ҳаётида ўта 
фожиали давр бошланди. Шаҳар транспорти издан 
чиқди, Ленинград аҳолиси  шимолнинг аёзли қи-
шидан омон чиқиш учун  муз-совуқ хоналарда ўра-
либ-чирманиб яшади, очлик ва хасталик минглаб 
ленинградликларнинг ёстиғини қуритди. 

Шундай оғир шароитда рус шарқшунослик мак-
таби бешиги Ленинград шаҳридаги олимлар ва тар-
жимон-шоирлар Алишер Навоий таваллудининг 500 
йиллигини нишонлашга аҳд қилиб, улуғ шоир ҳаёти ва 
ижоди билан шуғулланишда мардона давом этдилар.

Ленинград, 1941 йил 12 июнь. СССР Фанлар 
академияси Шарқшунослик институтининг шу куни 
бўлиб ўтган Илмий кенгашида Навоий асарлари-
нинг танқидий матнини яратиш масаласи муҳокама 
қилинди. Йиғилиш Навоий асарлари матнини араб 
ёзувида нашрга тайёрлаш лозим, деган қарорга кел-
ди. Профессор А.А.Рамаскевич Навоийнинг “Муҳо-
камат ул-луғатайн”, А.Н.Кононов “Маҳбуб ул-қулуб”, 
Х.Г.Рафиқов “Мезон ул-авзон” асарларини нашрга 
тайёрлаш ишлари қандай бораётгани ҳақида ахборот 
бердилар. Йиғилишда иштирок эта олмаган Е.Э.Бер-

тельс эса ўша кунларда “Муҳокамат ул-луғатайн”-
нинг танқидий матнини якунлаш арафасида эди. 

Бу олимлардан ташқари, ленинградлик шарқшу-
нос-таржимонлар ҳам Навоий асарларини рус тилига 
таржима қилишга катта иштиёқ билан киришган эди-
лар. Улар нонсиз, озиқ-овқатсиз қолганларига қарамай, 
ҳарбий қисм ва касалхоналарда, корхоналарда кўплаб 
ижодий кечалар ўтказдилар, радио орқали аҳолининг 
эгилган, синган руҳини тиклашга ёрдам берувчи дил 
сўзларини айтдилар, шеърлар ўқидилар.

Таниқли шоир ва таржимон Всеволод Рождествен-
ский форс-тожик адабиётининг айрим намояндалари 
ижоди билан яхши таниш бўлган. Лекин Навоий ижоди 
унинг учун ҳали очилмаган қўриқ эди. У ленинградлик 
олимларнинг улуғ ўзбек шоири ижоди билан шуғулла-
наётганларидан хабар топиб, шу хайр ли ишга ўз ҳис-
сасини қўшиш истагини билдиради. Всеволод Рожде-
ственский Навоий ижоди билан танишгани сайин унинг 
жаҳон адабиётининг даҳо сиймоларидан бири эканини 
кашф этиб боради. У дастлаб Навоий ижоди ҳақида 

мақола ёзмоқчи бўлади. Аммо дўсти Николай Лебедев-
нинг шоир ижодидан қилган таржималарини ўқиб, ўзи 
ҳам Навоий асарларидаги бадиий латофатни рус китоб-
хонларига етказиш ишига киришади. Шу тарзда у ҳам 
шахсий ташаббуси билан ленинградлик олим ва таржи-
монлар сафига келиб қўшилади. Аммо кўп ўтмай, Рож-
дественский ҳарбий хизматга чақирилиб, таржимонлик 
қаламини милтиққа алмаштиришга мажбур бўлади.

1941 йил 10 декабрь.  Эрта тонг… Ботқоқ-
ли ўрмондаги хандақ…  Сиёсий бўлим вакили 
хандаққа келиб, ҳордиқ олиб ётган жангчи-шоирга 
мурожаат этади:

– Ўртоқ капитан, сизни сиёсий бўлимга чақи-
ришяпти! Зудлик билан етиб боришинг лозим!

Рождественский бир зумда кийиниб, батальон-
нинг сиёсий бўлимига етиб боради. Комиссар шу 
заҳоти унинг қўлига бир парча қоғозни тутқазиб:

– Қаерга боришингни биласанми? Ленинградга! 
– дейди ҳавас билан.

Капитан ҳайрон бўлиб, қоғозга қарайди. 
Қоғозда “Таклифнома. Алишер Навоий (1441 

– 1941)” деган сўзлар ёзилган эди. Жангчи-шоир 
қоғознинг иккинчи бетини очиб ўқийди: “Давлат 
Эрмитажи Сизни улуғ ўзбек шоири Алишер Навоий 
туғилган куннинг 500 йиллигига бағишланган танта-
нали йиғилишга таклиф этади. Тантанали йиғилиш 
шу йил 10 декабрь соат 14 да бошланади. Набереж-
ная кўчаси, 34-уй. Кичик йўлакдан кирилади”.

В.Рождественский ўша куниёқ Ленинградга 
етиб бориб, юбилей кечасига тайёрлана бошлайди.

1941 йил 11 декабрь.  В.Рождественский Эр-
митажга етиб келганида, музей деразалари Невага 

қараган кичик залда қирққа яқин киши тўпланган эди. 
Улар қандай иссиқ кийимлари бўлса, шу ки йим ларига 
ўранган ҳолда ўтирардилар. Жангчи- шоир эътибори-
ни тортган яна  бир нарса шу бўлдики, залда таниш 
олим ва шоирлардан, шунингдек, Эрмитажнинг Шарқ 
бўлими ходимларидан ташқари, нотаниш кишилар 
ҳам ўтиришган эди. Маълум бўлишича, улар Навоий-
га бағишланган тантанали анжумандан хабар топиб, 
совуқ ва очликка, ўқ-бомбалар жаласига қарамай, 
узоқ-яқиндан қийналиб бўлса-да келишган экан.

Кечани уруш туфайли чарчагани, асаб хасталигига 
дучор бўлгани ва эрта қариб қолганига қарамай, ака-
демик И.А.Орбели кириш сўзи билан очади. У Навоий 
ижоди мисолида аждодларимиз яратиб қолдирган 
маданий мероснинг совет халқи томонидан эъзозла-
наётгани, уни ҳар қандай бало-қазоларга қарамай, 
кўз қорачиғидек асраб-авайлаш лозимлиги ҳақида 
сўзлаб, тингловчиларнинг кучсиз қарсаклари остида 

Навоий таваллуди 500 йиллигининг қамал қилинган 
Ленинградда нишонланиши фан ва маданият душма-
ни фашизмга берилган зарба эканини айтади.

Лирик чекиниш. Шубҳасиз, ўша фавқулодда 
мушкул кунларда Навоий юбилейини ўтказиш шарт-
микан, деган кишилар ҳам оз бўлмаган. Академик 
И.А.Орбели бундай қарашларни кескин қоралаб, маъ-
рузачилар ва таржимонларнинг анжуманга қандай 
тайёргарлик кўраётгани билан мунтазам равишда қи-
зиққан, ҳатто уларга танбеҳ ҳам бериб турган: “Наво-
ийга бағишланган анжуманнинг нафақат катта илмий, 
балки сиёсий аҳамиятга эга эканини англамаяпсизлар, 
чоғи. Қанчалик қийин бўлмасин, анжуманни шундай 
ўтказайликки, жаҳон қойил қолсин. Фашистларга со-
вет фанининг, совет фани намояндалари – забардаст 
олимларимизнинг куч-қуд ратини, Ғалабага бўлган 
буюк ишончини амалда кўрсатиб қўйишимиз керак!”

Машҳур олимнинг бу сўзларидан далда олган 
олимлар анжуманга жиддий тайёргарлик билан 
келган эдилар.

1941 йил, ўша кун.  Кеча раиси “Навоий яша-
ган давр” мавзуидаги биринчи маърузани ўқиш учун 
атоқли шарқшунос  олим А.Н.Болдиревга сўз беради. 
Маърузачи буюк ўзбек шоири Алишер Навоий яшаган 
тарихий даврни мукаммал тавсифлаб, унинг беҳуда 
қон тўкилишига, халқнинг золим подшо ва амалдор-
лар туфайли жабр-зулм кўришига  қарши чиққан буюк 
инсонпарвар шоир эканлигига алоҳида урғу қаратади. 
У маърузасини: “Ўзбек халқининг инсонпарвар шоири 
шу фавқулодда оғир ва мушкул кунларда биз билан 
биргадир”, деган сўзлар билан тугатганида, мадорсиз 
қўллар қарсак чалишга талпинади.

Лирик чекиниш. Урушнинг дастлабки ойлари-
да Ломоносов номидаги Ленинград чинни заводи 
мамлакат ичкарисига кўчирилган, завод рассоми 
М.Н.Мох эса она шаҳрида қолиб, Эрмитажнинг қури-
лиш-таъмирлаш бригадасида хизмат қилаётган эди. 
У ноябрь ойи ўрталарида Навоийнинг 500 йиллигига 
тайёргарлик кўрилаётганидан дарак топиб, музей ди-
ректори ҳузурига киради ва  унга юбилейда қатнашиш 
истагини билдиради. Рухсат олгач, керакли асбоб-
ускуна ларни катта машаққат билан топиб, совуқдан 
титраб турган қўллари билан  “Сабъаи сайёр” достони 
мотивлари асосида безалган чинни буюмларни тайёр-
лайди. Юбилей учун шу машаққатли кунларда махсус 
ишланган ва анжуманнинг кичик кўргазмасидан жой 
олган бу буюмлар иштирокчиларда катта таассурот 
қолдиради.

1941 йил, ўша кун.   Биринчи маърузадан кейин 
сўз Алишер Навоий ғазалларини  рус тилига таржима 

қилган шоирларга берилади. Биринчи бўлиб Н.Ф.Лебе-
дев минбар олдига келади, аммо бир неча кундан бери 
туз тотмагани учун ҳушини йўқотиб йиқилади. Орада 
пайдо бўлган нохуш вазиятни бартараф этиш учун ёш 
адабиёт муаллимларидан бири минбарга чиқиб, На-
воий ғазалини ўз таржимасида ўқиб, йиғилганларни 
ҳайратга солади. Сўнгра иссиқ чой ичиб, ўзига келган 
Н.Ф.Лебедев Навоий ғазалларидан таржималарини 
ўқий бошлайди. Унинг заиф овози ташқарида кечаёт-
ган гумбур-гумбурлар остида ўқтин-ўқтин эшитилмай 
қолади. Шундай бўлса-да, Навоий шеъриятининг на-
фис мусиқаси ва поэтик қудрати анжуман қатнашчила-
рини ўзининг оханрабо доирасига тортган эди. 

Ана шу тўлқинда минбарга кўтарилган капитан 
Всеволод Рождественский ҳам ўз таржималарини 
ҳаяжон билан ўқиб, қатнашчиларни ўзбек шоири-
нинг гўзал ва бой бадиий олами билан таништириш-
га муносиб ҳисса қўшади.

Қоронғи тушиб, душман замбаракларининг ху-
ружи яқинлашаётгани ҳақидаги радио хабари анжу-
ман ишини тўхтатишга мажбур этади. 

Четдан келган меҳмонлар Эрмитаждан чиқиб, 
секин-аста совуқ ва қоронғи шаҳар бағрига сингиб 
кетадилар.

1941 йил 12 декабрь. Академик И.А.Орбелининг 
таклифи билан анжуманнинг давоми 12 декабрга кў-
чирилган эди. Шу кунги йиғилиш профессор Б.Б.Пи-
отровскийнинг “Навоий образлари ва Қадимги Шарқ 
асотирлари” мавзусидаги маърузаси билан бошлана-
ди. Маърузачи Навоий достонларидаги қаҳрамонлар 
образини Шарқ мифологиясидаги образлар билан қиё-
сий таҳлил қилаётган чоғида ҳаво  ҳужуми бошланиб, 

замбараклар тилга киради. Самолётлари замбараклар-
нинг қақшатғич зарбасига учраган ва орқага қайтган 
бўлса керак, кўп ўтмай сукунат чўкади. Анжуман ўз 
ишини давом эттиради. Маърузадан кейин яна Нико-
лай Лебедев ўз таржималаридан  намуналарни ўқийди.

1941 йил 29 декабрь. Навоийнинг 500 йилли-
гига бағишланган тадбирлар ҳали тугамаган эди. Ле-
нинградлик олимлар машҳур ўзбек шоири ижодини 
ўрганиш, асосий илмий-назарий ва насрий асарлари-
нинг танқидий матнини ҳамда Навоийга бағишланган 
тадқиқотлар тўпламини тайёрлаш устида ишлашда 
давом этадилар. Шарқшунослик институтининг Ленин-
град бўлимида олиб борилаётган ишларнинг дастлабки 
натижалари институтнинг 29 декабрдаги илмий кен-
гашида илмий жамоатчилик эътиборига ҳавола қили-
нади. Шу куни эрталаб соат ўнда институтнинг Биржа 
кўчасидаги биносида бошланган илмий кенгаш акаде-
мик И.Ю.Крачковскийнинг кириш сўзи билан очилади. 

Машҳур арабшунос олимнинг нутқидан кейин СССР 
Фанлар академиясининг мухбир аъзоси Е.Э.Бертельс 
“Навоий ижоди”, институтнинг катта илмий ходими 
Б.Т.Руденко эса “Навоий ва грузинларнинг “Баҳромгу-
риани” достони” мавзуларида маърузалар ўқишади.

Лирик чекиниш. Буюк ўзбек шоири 500 йиллиги-
нинг 1941 йилда қамал қилинган Ленинград шаҳрида 
нишонланиши инсоният маданияти тарихига ленин-
градлик олим ва шоирларнинг катта жасорати сифа-
тида кирган. Улар Нева бўйидаги шаҳар аҳолиси очлик 
ва совуқдан қирилиб кетаётган бир вақтда ўзларида На-
воий ва унинг ижодига ҳурмат билан қараш, ижодини 
ўрганиш, асарларини таржима қилиш учун куч ва ма-
дад топдилар. Афсуски, ўша кунларнинг ўзидаёқ исми 
номаълум адабиёт муаллимларидан бири, шунингдек, 
Лебедев ва Руденко очликдан вафот этдилар. 

Порлоқ илмий ҳаёти мобайнида кўплаб жаҳоншу-
мул ишларга дахлдор бўлган академик И.А.Орбели 
1941 йилнинг 10 декабрини алоҳида эслаб, бундай 
деган экан: “Залда ўтирган кишилар орасида ўзбек 
халқи билан чатишган бирорта ҳам кимса йўқ эди. Ле-
кин бунинг ҳеч қандай аҳамияти бўлмади. Шу ердаги 
йиғилиш қатнашчилари учун шу куни чинакам байрам 
бўлди. Бу ҳол маърузаларнинг пухта ўйлаб тузилгани-
да, Навоий ғазалларини ёшгина рус муаллими яхши 
таржима қилганида (у байрамдан кейин бир неча кун 
ўтгач вафот этди), чиннидан ясалган бадиий буюмлар-
га Навоий асарлари мавзулари асосида иштиёқ билан 
суратлар ишланганида, залда ҳозир бўлганларнинг 
чеҳралари нурланиб кетганида ҳам сезилиб турарди”.

Ўзбек халқига вужудидаги қоннинг бирор зар-
раси билан боғланмаган ленинградликларнинг  ўта 
мушкул ва фожиали бир даврда улуғ ўзбек шоирига 
шундай ихлос қўйгани ва унинг ўлмас асарларини 
ўқиб, Алишер Навоийни жаҳон адабиётининг буюк 
намояндаларидан бири сифатида эъзозлагани биз 
Навоийнинг авлодлари учун ҳамиша буюк ибрат бў-
либ хизмат этажак.

ËÅÍÈÍÃÐÀÄËÈÊ ÍÀÂÎÈÉØÓÍÎÑËÀÐ
Наим КАРИМОВ,
академик

Ўзбек халқи жаҳон адабиётининг буюк намояндаларидан бири Алишер Навоийнинг 
1941 йил февраль ойида нишонланажак 500 йиллик юбилейига катта тайёргарлик би-
лан келган, ҳатто бу улкан маданий воқеага бошқа иттифоқдош республикаларда ҳам 
тайёргарлик ишлари авж олган бир вақтда Иккинчи жаҳон уруши бошланди. Ўзбекистон 
ҳукумати шундай мушкул бир вазиятда Навоий юбилейини ўтказишни лозим топмади 
ва ўзбек халқи интиқиб кутган юбилей урушдан кейинги осуда йилларга кўчирилди.

Намойиш этилган асарлар йўналишлари-
га кўра туркумларга ажратилиб, баҳоланди. 
Ғолибларни аниқлашда: спектаклларнинг ба-
диий-ғоявий савияси, маънавий-маърифий, 
тарбиявий аҳамияти, кўтарилган мавзунинг 
долзарблиги, режиссёрлик ечими, сцено-
графиянинг оригиналлиги, мусиқий безак ва 
бошқа эффектларнинг таъсирчанлиги, қўғир-
чоқлар дизайни, актёрлик маҳорати, асарлар-
нинг драматургия талаблари асосида ёзилга-
нига эътибор қаратилди. Хусусан, Сурхондарё 
вилояти мусиқали драма театрининг “Алишер 
Навоий” спектакли шу йўналишда қўйилган. 
Сурхондарё театри репертуарини узоқ йил-
лардан бери безаб турган бадиий жиҳатдан 
мукаммал бўлган ушбу асар  Уйғун ва Иззат 
Султон қаламига мансуб. Режиссёр Равшан 
Мансуров асарни саҳналаштириш жараёни-
да пьесадаги бир неча лирик саҳналардан 
воз кечган. Натижада, Алишер Навоийнинг 
ижтимоий фаолияти, мамлакат ҳаётидаги, 
халқ тақдиридаги ўрнига аҳамият қаратилган. 
Турли саҳнавий топилмалар, унсурлар асар-
нинг томошавийлигини оширган. Муҳими, 
спектаклда халқ тақдирини енгиллаштиришга 
интилган Алишер Навоий сиймоси яратилган. 

Марғилон шаҳар мусиқали мақом театри-
нинг “Алишер Навоий” спектаклида эса На-
воийни асосан ижодкор сифатида кўрсатиш 
ният қилинади. Нурилло Аббосхон пьесасида 
“Хамса”нинг яратилиш тарихини акс эттириш 
асносида  шоир шахсияти билан боғлиқ зид-
дият ва қарама-қаршилик лар тасвирланган. 
Асарда Алишер Навоий ғазаллари билан 
куйланадиган “Ироқ” мақомидан “Сарахбори 

ироқ”, “Наво” мақомидан “Соқийномаи баёт”, 
“Эй сабо”, “Ял-ялли”, “Топмадим”, “Оҳки”, 
“Бўлмиш” каби ўзбек халқи қалбидан чуқур 
ўрин олган  куй-қўшиқлар “Хамса”нинг ёзи-
лиши тарихи  ҳақидаги ҳикояни жонлантира-
ди. Алишер Навоий, Ҳусайн Бойқаро, Абду-
раҳмон Жомий, Хадичабегим, Мажидиддин 
ва бошқа қаҳрамонлар образлари ҳамда 
миллий рақс ҳаракатлари орқали бир сюжет 
тизимида тарихий воқеалар янги шаклда на-
моён бўлади. Драматик саҳналар спектакл-
даги қаҳрамонлар ўртасидаги зиддиятни 
кучайтириб, асар воқеалари ривожига туртки 
беради. Саҳнадаги воқеаларни шарҳлашда 
фойдаланилган унсурлар – мусиқа, қўшиқ, 
рақс, уларнинг ижролари нафақат асар 
воқеаларининг таъсир кучи, шу билан бирга 
томошавийлигини оширишга ёрдам берган. 
Спектаклда тилга олинган унсурлар режис-
сёр Достон Ҳақбердиев томонидан адабий 
матндаги воқеалар ривожига мослаб бир-
лаштирилган. Саҳналаштириш жараёнида 
ижрочиларнинг билими, мусиқий ва назарий 
тайёргарлиги, вокал имкониятлари ва му-
носабатлари, драматург танлаган воқеалар, 
шунингдек, режиссёрнинг бадиий диди асар 
муваффақиятини таъминлашда омил бўлган. 
Бу ҳолатларнинг бари бугунги томошабинга 
мақомни англашни осонлаштиради. Куй-қў-
шиқлар воқеалар тизимига сингдирилиб, 
ўрни билан қаҳрамонлар ҳолатини кучайти-
риб, асарнинг таъсир кучини оширган.  

Фарғона вилояти рус драма театрининг 
“Шоҳ Баҳром учун ой” (“Луна для шаха 
Бахрама”) спектакли ўзига хос ечими билан 

ажралиб туради. Инсоннинг ўз руҳий ола-
ми билан курашини тасвирлаш мақсадида 
режиссёр Анвар Абдуллаев саҳнада қаҳра-
монларини иккилантиради, яъни саҳнада 2 
нафар Баҳром ва 2 нафар Дилором ҳаракат 
қилади. Қарама-қарши рангларда – оқ ва 

қора рангли либосларда ҳаракат қилаётган бу 
қаҳрамонлар кечмиши, атрофдаги воқеалар-
га муносабати ҳам шу маънода зиддиятли. Бу 
орқали режиссёр аслият ва ботиний тушунча-
лар ўртасидаги азалий курашга урғу беради. 
Жамоа ушбу саҳна асари билан Навоий даҳо-
си ва унинг асарларида илгари сурилган ғоя-
ларни етказишга, энг асосийси, томошабинга 
ҳам англатишга интилгани эътирофга молик.

Фестиваль доирасида намойиш этилган 
спектаклларнинг аксари  "Хамса"га мурожаат 
натижасидир. Ёш драматург Учқун Ўсаров-
нинг "Сабъаи-сайёр" достони асосида ёзилган 
"Икки қалб афсонаси" мусиқали саҳна асарини 
режиссёр Ғофур Мардонов бир неча театр-
да саҳналаштирди. Эътиборлиси, асарларга 
турлича сценографик ечим таклиф этилган, 
чиройли либослар тиктирилган. Режиссёрнинг 

чиройли топилмалари бор. Хусусан, Моний-
нинг гўзал Дилором суратини Баҳромга кўрса-
тиши учун топилган восита ёки ов картинасида 
кийикни занжирлаш билан боғлиқ унсур, асар-
нинг ўзига хос талқинидир. 

Ўзбекистон давлат рус академик драма 

театрининг “Ҳайрат ул-аброр” (“Смятение 
праведных”) спектакли (режиссёр Валихон 
Умаров) маҳобатли саҳнавий ечими билан 
эътиборни тортади. Бош рол ижрочиси Аф-
зал Рафиқовнинг узоқ йиллар Навоий асар-
лари устида ишлагани, ўзига хос овози – бу-
ларнинг бари асардаги энг юксак ғояларни 
томошабинга етаказишда қўл келган. Спек-
такль ўзига хос шакли, ифода воситалари-
нинг ранг-баранглиги, поэтик жозибаси би-
лан эътиборли. Актёр А.Рафиқов достоннинг 
асосий ўринларини ёддан ўқиркан, саҳнада 
актёрлар ижросидаги воқеалар жонланади.

Самарқад вилояти мусиқали драма те-
атрининг “Ишқ бўстони”,  Бухоро вилояти 
мусиқали драма театрининг “Сегоҳ” спек-
такли “Лисон ут-тайр” достонидаги Шайх 
Санъон ҳикояти асосида саҳналаштирилган. 

Самарқанд вилояти мусиқали драма театри 
улкан фалсафий асарни  ўзига хос усулда, 
мусиқа ва қўшиқлар жўрлигида ифодалади. 
Актёрлар қушлар қиёфасида гавдаланади-
лар. Қушларнинг либослари, сценография 
асарнинг таъсир кучини оширган. Сафар-
га чиқиб Талаб, Ишқ, Маърифат, Истиғно, 
Тавҳид, Ҳайрат, Фақру фано водийларида 
синовлардан ўтиб, ўзларидаги иллатлардан 
покланган қушлар ўзларини излаётганлари-
ни ангаб етишлари спектакль воқеаларини 
ҳаракатга келтиради. Спектаклда шайх 
Санъоннинг севги қиссасига ҳам алоҳида 
эътибор қаратилган. Томошада меъёрга 
жиддий амал қилинган. Хусусан, Шайх 
Санъоннинг Тарсо гўзалига кўнгил қўйиши 
билан боғлиқ воқеалар рамзий ифодалан-
ганки, бу миллатимизнинг асрий анъанала-
рига ҳурматнинг ёрқин намунасидир. 

Андижон вилояти қўғирчоқ театрининг 
“Фарҳод ва Ширин”, Қорақалпоқ давлат 
қўғирчоқ театрининг “Чин юртини дунёга 
машҳур қилган гўзал”, Қашқадарё вилояти 
қўғирчоқ театрининг “Қуш тили”, Бухоро ви-
лояти қўғирчоқ театрининг “Лисон ут-тайр”, 
Хоразм вилояти қўғирчоқ театрининг “Шер 
билан Дуррож”, Ўзбек Миллий қўғирчоқ те-
атрининг “Сабъаи-сайёр” спектакллари мав-
зуни қўғирчоқ театрида турлича услубларда 
ўзлаштириш мумкинлигини намоён этди. 

Хоразм вилояти қўғирчоқ театрининг 
“Шер билан Дуррож” спектакли саҳнавий 
ечими, мавзунинг болаларга тушунарли-
лиги, тарбиявий аҳамияти, томошабиннинг 
маънавий камолотига ижобий таъсирига 
кўра бошқа асарлардан ажралиб туради. 
Қўғирчоқларнинг жозибадорлиги, ҳаракат-
ларининг табиийлиги, актёрлар овозининг 
қаҳрамон характери ва ҳолатига муносиб 
табиий оҳангдалиги катта меҳнат натижаси.  
Шу ўринда бир мулоҳаза. Тарихдан маъ-

лумки, қўғирчоқ томошалари аксар катта-
лар учун қўйилган. Бироқ тан олиш жоиз, 
давримизга келиб унинг томошабинлари 
аксар болалардир. Қўғирчоқ театрлари катта 
ёшдаги томошабинларни жалб этиш йўлида 
жиддий изланаётганларини эътироф этган 
ҳолда, ҳар бир асарга томошабини аксар ки-
чик ёшдагилар эканини ҳам унутмаган ҳолда 
ёндашилса мақсадга мувофиқ бўларди.

Мумтоз адабиёт намуналарини саҳна-
лаштиришда режиссёр омили  муҳим ўрин 
тутишини унутмаслик лозим. Зеро, Навоий 
асарларида илгари сурилган ғояларни то-
мошабин шуурига етказиш  катта билим 
ва кенг тафаккурни талаб этади. Буюк му-
тафаккир илгари сурган ғояларни англаш, 
асарларнинг айни замон билан боғлиқ 
муштарак жиҳатларини топа билиш, акс 
эттирилган воқеаларга янги нигоҳ билан 
ёндашиш, янги ғоя ва ечимларни таклиф 
қилиш учун катта билим ва тажриба зарур. 
Демак, мумтоз адабиётимиз асосида бади-
ий баркамол саҳна асарлари яратиш учун 
миллий драматургия ва режиссурага бўл-
ган талабни кучайтириш лозим.   

Аввало, ҳар бир театрда Навоий ва унинг 
асарлари бўлишига эришилаётгани эътироф-
ли ҳолат. Қолаверса, театр маънавият маскани 
экани, унинг томошабинни ўйлашга, фикр-
лашга, асосийси, покланишга ундаш имкони-
ятлари тўлиқ намоён бўлгани кўзга ташланди. 
Зеро, спектаклларда илгари сурилган дўстлик, 
адолатпарварлик, халқпарварлик, меҳнатсе-
варлик, бош қарувдаги ҳақпарварлик бугунги 
кунда маънавият тарбиясида алоҳида аҳамият 
касб этади. Демак, фестивалдан кўзланган  
асосий мақсад амалга ошган. 

Дилфуза РАҲМАТУЛЛАЕВА, 
санъатшунослик фанлари доктори, 

профессор

САҲНАДА БУЮК МУТАФАККИР СИЙМОСИЎзбекистон Республикаси Президентининг “Буюк шоир ва мута-
факкир Алишер Навоий таваллудининг 580 йиллигини кенг нишон-
лаш тўғрисида”ги  қарорида белгиланган вазифалар ижросини 
таъминлаш мақсадида таъсис этилган “Навоий сиймоси ва асар-
лари саҳнада” республика театрлари кўрик-фестивалида мамла-
катимизда фаолият юритаётган турли йўналишлардаги йигирмага 
яқин профессионал театр иштирок этди. 

ЖУМА КУНЛАРИ 
ЧИҚАДИ

Сотувда нархи эркин.

Адабиётдан кетиш
Кейинги пайтларда асосан ижтимоий тармоқларда 

«жавлон уриб», ҳар бир постига ўртача 45 712 тадан 
«лайк» йиғаётган машҳур мунаққид ва адиб Ўткир 
Болта адабиётдан кетмоқда. Бу ҳақда у ўзининг Фейс-
букдаги саҳифасида маълум қилди.

Мазкур хабар ижтимоий тармоқ фойдаланувчи-
лари (кейинги ўринларда: ИТФ. – Эслатма бизники. 
– Э.Н.) орасида кучли резонансни келтириб чиқар-
ди. Аксарият мухлислар: «Адабиёт ва санъати-
миз аҳволи сизсиз нима кечади энди?» дея ўз 
ташвиш ларини баён этганлар. 

Хусусан, «Гулойхон» лақабли ИТФ шу пайтга қадар 
муваффақиятли ўтказиб келинган ва минглаб болта-
хонларни тарбиялашга хизмат қилган «болтахонлик 
кечалари»нинг келгуси тақдири ҳақида қайғурган бўл-
са (изоҳ сўнгига «йиғлаётган» чеҳра – «эможи» илова 
қилинган. Кузатув бизники. – Э.Н.), «Бегойим» исмли 
ИТФ: «Ҳа, бизнинг авлод Ў.Болтанинг адабий ва 
эстетик қарашлари таъсирида улғайди. Малла-
хонлик кечаларида қатнашиб, чинакам сўз санъ-
ати сирларидан воқиф бўлди», – дея «Гулойхон»-
нинг фикрини тўла қўллаб-қувватлашини билдирган. 

Болтанинг адабиётни тарк этиши, негадир, 
ёши улуғ ижодкорларни унчалик ажаблантирмаган 
(айтиш ларича, адиб бундан аввал ҳам бир неча бор 
адабиётга «келиб-кетган»). Буни қолдирилган айрим 
изоҳлардан пайқаш мумкин.

Масалан, чамаси, Болтанинг эски танишларидан 
бўлса керак, профилига исм-шарифи эмас, шунчаки 
«Э.М» деб ёзилган суратсиз ИТФ: «26 йил ичида 
сендан бирор 47-маротаба бу гапни эшитишим, 
ошна. Ишқилиб, бу гал кетишинг аниқми? Тағин 
ўзинг ни лалига солаётганинг йўқми?» дея ўзини 
қизиқтирган баъзи саволлар билан мурожаат қилган.

Мазкур гап-сўзлар Ўткир Болтанинг интернет-
даги доимий кузатувчиси ва ашаддий танқидчиси, 
сўнгги вақтларда ўзини том маънода «сўлчи», 
«йўлчи», «адабий мухолиф» сифатида намоён 
этиб келаётган шоир Келди Қорани ҳам бефарқ 
қолдирмади.

Шоир аввало «Гулойхон» ва «Бегойим» лақабли ИТ-
Фларга виртуал нигоҳини қаратар экан, уларни «ғўр ва 
ғофил ёшлар», «кўзини шира босган болтапараст-

лар» деб ҳақоратлайди. «Болтахонлик ва маллахонлик 
кечалари», «Болта ва Малла ижодининг ёш авлод эстетик 
қарашларига таъсири» ҳақидаги самимий мулоҳазала-
рини эса «бўлмағур гап», «қип-қизил ўтирик», «куракда 
турмайдиган чўпчак», «анчайин бир афсона» каби қатор 
сифатлар билан камситишга уринади. 

«Кейин менга тушунтириб беринглар-чи, – дея 
хиралик билан давом этади у. – Қачондан бери тирик 
шоирларнинг “хонлик” кечалари уюштирилади-
ган бўлиб қолди? Ё Эшмон билан Болта банда-
ликни бажо келтириб, мен бехабар қолдимми?».

Шоирнинг мазкур пичинги аксарият ИТФларга ёқма-
ган. Улар нафратларини изоҳ остига ичи қурумга тўлиб 
кетган кимсалар учун махсус жорий этилган «дизлайк» 
белгисини босиш билан ифодалаганлар. 

Фақат «Э.М» лақабли ИТФгина бундан мус тасно. 
У «Ҳей Қора, сасима!» дея қисқа ва лўнда, аммо 
ниҳоятда аниқлик билан жавоб зарбасини йўллар 
экан, (боксда бундай зарбалар «апперкот» деб атала-
ди. – Эслатма бизники. – Э.Н.), унинг ортидан дарға-
забликни ифодаловчи бир жуфт «эможи» тиркаб 
қўйишни ҳам унутмаган. 

Хўш, Келди Қорадек ўз ғанимларига ўта шафқат-
сиз, унча-мунча рақибини топтаб, беобрў қилиб 
ташлайдиган ёвуз кучга қарши бу тахлит очиқ жасорат 
кўрсатган қаҳрамон ким бўлди? 

Болтанинг ўзи ёллаган биронта оғзи сассиқ 
«трол-прол»микан, десак, Ўткир акадан ҳеч бунақанги 
пасткашлик содир бўлган эмас. 

Хўш, унда ким?..
Бундай мардоналик ҳар кимнинг қўлидан кел-

маслиги, қолаверса, муборак исм-шарифининг 
очиқ-равшан кўриниб турган бош ҳарфлари «Э.М»-
лигини назарда тутсак, бу жўмард зотнинг биз ўй-
лаганчалик оддий ИТФ эмас, катта эҳтимол билан,
нақ улкан адиб Эшмон Малланинг ўзи экани
ойдинлашади...

Адабиётга қайтиш
Шов-шувли пости остидаги шу каби сал ай-

қаш-уйқаш, одатга кўра, бири тоғдан, бири боғдан 
келувчи ажабтовур «комент»лардан сўнг бугун 
тонгда Ўткир Болта яна бир кутилмаган чиқиш билан 
омма эътиборини ўзига қаратди. 

Яъни, у кечаги пости орқали кетажагини қанча-
лик кутилмаганда маълум қилган бўлса, қолажаги-
ни ҳам худди шу тарзда, бироқ жиндай тантанавор 
оҳангда эълон қилди. 

«Азизларим! – дейилади постда. – Мен шу 
ўтган бир неча соат мобайнида чуқур ўйлаб 
кўрдим ва сизларнинг меҳр-муҳаббатингиз, 
каминанинг ижодий фаолиятига бўлган шоён 
эътиборингиз ҳурмати бир хулосага келдим: 
камина адабиётда қолмоғи ва бу гўзал бўс-
тонда (адабиётда демоқчи) тентираб-улоқиб юр-
ган ҳар хил қора ниятли кимсаларга қарши
(мунаққид «қора» деб, кўп эҳтимол билан Келди 
Қора ва унинг гумашталарини назарда тутмоқда. – 
Тахмин бизники. – Э.Н.) курашмоғи даркор! Бир 
сўз билан айтганда (аслида, кўп сўз билан!), ка-
мина қулингиз яна сизнинг адабий хизматин-
гизда! Барчангизни қучиб қоламан!»

Ушбу постга айни пайтга қадар 59 минг 686 та 
«лайк» босилган. 

«Бунгача Келдивойни чивиндай эзиб, бал-
чиққа булаб қўйган постимиз бир кунда 60 минг 

195 та «лайк» йиққан эди. Бу – шахсий рекордимиз, ҳо-
зирча...» – дея телеграмдаги «Ёрқин истеъдодлар» гуруҳида 
хабар қолдирди мунаққид ўзига хос камтарлик билан. 

Хабар гуруҳдош дўстлар томонидан чапакли «стикер» 
ва турфа «смайлик»лар билан олқишланган.

Трендга чиқиш
Жаҳоннинг етакчи оммавий ахборот воситаларидан 

бўлмиш bolta.uz сайтининг хабар қилишича, «Гугл» қиди-
рув тармоғи фаолиятида сўнгги икки ярим соат ичида нақ 
тўрт маротаба узилиш содир бўлган. Мазкур фавқулодда 
ҳодисани халқаро экспертлар қидирув сайтининг «Бол-
та» номи билан боғлиқ сўровлар юкламасига дош 
беролмаётгани билан изоҳлаганлар. 

Ўз навбатида, Фейсбук (“Мета”) асосчиси Марк Сукерберг, 
Телеграм мессенжери эгаси Павел Дуров, жаҳонга машҳур 
«ЭлТВ», «ЧўлТВ» телекомпаниялари ҳамда «Будрач пресс», 
«Ассошиэтед пресс» ва «Рейтерс» каби қатор етакчи ахборот 
агентликлари раҳбарлари сайёрамиз аҳолисига эксклюзив 
мурожаат қилиб, Ўткир Болта номи билан боғлиқ ахбо-
ротларнинг ҳаддан ташқари кўплиги боис яқин орада 
тармоқда глобал электрон-ахборий инқироз юзага 
келиши мумкинлигидан хавотирда, расман огоҳлантирдилар. 

Болтага яқин манбаларнинг bolta.uz мухбири Бибисора 
Боллиевага иддао қилишларича... Кечирасиз... шипши-
тишларича, ўзининг виртуал оламдаги бемисл шон-шуҳра-
ти, юксак болталик обрў-эътибори билан дунё аҳлини ин-
формацион жар ёқасига келтириб қўйган қаҳрамонимиз 
мазкур воқеаларни шахсий чорбоғида мутлақо хотиржам, 
ҳатто бениҳоя мамнун тарзда кузатиб борган. 

Бунинг исботи ўлароқ, «Қани, бир пиёла чойдан 
олинг!» дея изоҳ қолдирди у ҳозиргина ижтимоий тар-
моққа жойлаган навбатдаги фотосурати остига ўзига хос 
бепарволик билан.

Дунё ташвишларига шу тариқа чап... Кечирасиз, қақ-
шатқич зарба бериб яшаётган парвойи палак адибимиз-
га, ўзи истагандек:

БОТМОН-БОТМОН «ЛАЙК»ЛАРИМИЗ БЎЛСИН!
Эн-Би-Сига ҳам, Эн-Эч-Кига ҳам...
Умуман, ҳеч кимга алоқаси йўқ блогер Э нуқта 

Н, яъни: 

Элмурод НИШОНОВ 

ØØ

ВИРТУАЛ ОЛАМДА 
БОЛТАХОНЛИК КЕЧАЛАРИ

               * * *
Ўрнак бўлсин ўтли муҳаббат,
Сен ёрингни шунчалар севки...
Юрагинга яқин инсонни
Йўқотишдан қўрқади севги.

Тақдир билан топилган инсон,
Йўқолмайди киприк қоққунча.
Севгимизга бермасдан имкон,
Дунё қарши туради бунча.

               * * *
Сен менга, мен сенга термулиб,
Манзилга отлансак охирсиз,
Қалбларни покиза ювмоққа
Бир денгиз бўлсайди соҳилсиз.

Кўзларим узилмас кўзингдан,
Жонимни худойим олмаса,
Мен сенга, сен менга термулиб,
Дунёнинг қизиғи қолмаса...

Вужудда ҳарорат ўчгандай,
Лаҳзалар қилади ҳокимлик.
Нигоҳдан юракка кўчгандай
Табассум аралаш сокинлик.

Севгимиз самодан юксакда,
Танимиз яшайди ер бўлиб.
Бир умр шу зайл юрсайдик,
Сен менга, мен сенга термулиб...

Мен сенга, сен менга термулиб.

     ҲАРБИЙЧА СЕВГИ
Бошқачадир тасодиф ҳам,
Висол чалкаш тун-у кундай.
“Севасанми?”, десам агар,
Жавоб бўлсин “Худди шундай...”

Ишқдан ёнган нигоҳларни
Нафратларни тешган ўқ де.
Севмоқликка “Худди шундай!”
Айрилиққа “Асло йўқ!” де.

Ҳарбийман-ку, хизматдаман,
Лек сенсизлик менга ўлим.
Юрагимга Текислангин,
Муҳаббатга Ростлан, гулим.

Ҳиссиётинг ҳисларимни,
Ишқ аталмиш дорга илсин.
Битта бўса олсам агар,
Ўхшамаса, қайтарилсин!

          ОНА
Фарзандман – қўлингдан тутгувчи,
Рўмолинг бошингдан тушмайди.
Бахт атрин таратар кулгучинг,
Бағринг ҳам жаннатга ўхшайди.

Бунчалар бағрикенг бўлмасанг,
Айт, нечун камтарсан бунчалар?
Тандирда нон ёпма, керакмас,
Меҳрингдан пишади кулчалар.

Бағрингни жаннатдан фарқи йўқ,
Кўнглинг ҳам шунчалар жонажон.
Ҳаётнинг ташвишин унутиб,
Бағрингга бос мени, онажон!

Фахриёр БАХТИЁРОВ,
Ўзбекистон Республикаси 

Жамоат хавфсизлиги 
универсетити курсанти

ЁШЛАР ОВОЗИ

Ўзбекистон композиторлари 
ва бастакорлари уюшмаси мазкур 
уюшма аъзоси, композитор

Акром ҲОШИМОВнинг

вафоти муносабати билан мар-
ҳум нинг оила аъзолари ва яқин-
ларига ҳамдардлик билдиради. 

Профессионал ижодкорлар ўртаси-
даги шеърий асарлар танлови:

1-ўрин — Кумуш Абдусаломова — 
Ўзбе кис тон Ёзувчилар уюшмаси аъзоси, 
шоира, (ҳарбийлар тўғрисидаги шеърлари 
учун);

2-ўрин — Шуҳрат Ҳакимов — Боёвут 
туманидаги 14-мактаб ўқитувчиси;

3-ўрин — Эркин Ҳожимаматов — ёш 
шоир;

Профессионал ижодкорлар ўртаси-
даги насрий асарлар танлови:

1-ўрин — Бобур Элмуродов — “Ва-
танпарвар” бирлашган таҳририяти мухбири, 
лейтенант (ҳарбийлар тўғрисидаги мақола-
лари учун);

2-ўрин — Азизбек Норқулов — “Ва-
танпарвар” бирлашган таҳририяти мухбири, 
капитан (ватанпарварлик тўғрисидаги мақо-
лалари учун);

3-ўрин — Мансур Инъом — Ўзбеки-
стон Ёзувчилар уюшмаси аъзоси (ҳарбий-
лар тўғрисида “Ёди ўчмас одамлар” китоби 
учун).

Қуролли Кучлар тизими ҳарбий 
хизматчилари ўртасидаги шеърий 
асарлар танлови: 

1-ўрин — Умарали Кенжаев – 
Ўзбекис тон Республикаси Божхона қўми-

таси божхона институти 3-курс курсанти  
(Ватан мавзусидаги шеърлари учун)

2-ўрин — Озоджон Мирзабоев – 
Ички ишлар вазирлиги тизимидаги ҳарбий 
қисм хизматчиси (Ватан мавзусидаги шеъ-
ри учун).

3-ўрин — Пахратдинова Арухан – 
Ўзбекистон Республикаси Миллий гвардия 
ҳарбий хизматчиси, кичик сержант.

Қуролли Кучлар тизими ҳарбий 
хизматчилари ўртасидаги иншолар 
танлови: 

1-ўрин — Суҳроб Ғаниев – Мудофаа 
вазирлиги чақирув резерви батальони 
взвод командири ўринбосари, капитан;

2-ўрин — Шоҳбоз Ҳазратқулов – 
Давлат хавфсизлиги хизмати  Чегара қўшин-
лари ҳарбий хизматчиси;

3-ўрин — Фотима Джамилова – 
Фавқулодда вазиятлар вазирлиги кичик сер-
жанти. 

Ижодкорлар Ёзувчилар уюшмаси 
томонидан, Қуролли Кучлар ҳарбий 
хизматчилари ҳамкор ташкилотлар то-
монидан эсдалик совғалари билан тақ-
дирланди. 1-ўринни қўлга киритган ғо-
либлар пул мукофоти билан, 2-3-ўринни 
қўлга киритган ғолиблар қимматбаҳо 
эсдалик совғалар билан тақдирланди. 

Барча ғолибларга Ёзувчилар уюшма-
си томонидан китоб лар жамланмаси 
ва диплом тақдим этилди. 

Шунингдек, Ўзбекистон Қуролли Куч-
лари тизимида китобхонликни ривож-
лан тириш, турли танловларни ташкил 
этишда Ёзувчилар уюшмаси билан ҳам-
корликдаги ишларда фидойилик билан 
меҳнат қилган бўлим бош лиқлари, ку-
тубхоначилар, ҳарбий хизматчилар Ёзув-
чилар уюшмасининг ташаккурномаси ва 
эсдалик учун китоблар жамланмаси би-
лан тақдирланди. 

Ҳарбий соҳада фаолият олиб бориш, 
албатта, осон эмас. Унинг масъулияти, 
залвори улкан. Шунинг учун ҳарбий хиз-
матни ўташ билан бирга, сўзга эътиборли 
бўлган, турли жанрларда ижод қиладиган 
ёшларни қўллаб-қувватлаш, шу билан бир-
га, ҳарбий-ватанпарварлик мавзусидаги 
қўшиқлар, бадиий асарлар яратиш мақса-
дида 2022 йилда, ундан кейинги йилларда 
ҳам ушбу танлов ўтказилиши режалашти-
рилган.  

    
Маъмура ЗОҲИДОВА,

Ўзбекистон Ёзувчилар уюшмаси 
бўлим бошлиғи

Ўзбекистон Республикаси Президентининг 2021 йил 22 ноябрдаги Ф-4-сонли фар-
мойишида белгиланган вазифалар ижросини таъминлаш, аҳолида миллий армиядан 
фахрланиш ва унга бўлган ишонч ҳиссини ошириш, ёшларни ватанпарварлик руҳида 
тарбиялаш мақсадида ҳарбий хизматчилар, уларнинг оила аъзолари, ёшлар, шунингдек, 
ижодкорлар ўртасида “Посбониман муқаддас юртнинг” мавзусидаги насрий, шеърий ва 
публицистик асарлар танлови ташкил этилди. Танловнинг биринчи босқичи ташкилот 
тизимларида 2021 йилнинг декабрь ойи давомида ўтказилди. Республика босқичига Қу-
ролли Кучлар тизимидаги ҳарбий тузилмалардан иштирокчиларнинг иншолари ҳамда 
шеърлари тақдим этилди. 

Шоирлар учун танлов тўғрисида ижтимоий тармоқларда эълон берилди. Профессио-
нал ижодкорлардан жами 28 нафар, булардан 20 нафар шоирнинг танловга тақдим этган 
80 дан ортиқ шеърлари, 8 нафар публицист-ёзувчининг 20 га яқин насрий асарлари ўрга-
ниб чиқилди.

Ҳайъат аъзолари Ёзувчилар уюшмаси аъзоларидан иборат таркибда тузилди. Шеърият 
йўналиши бўйича Ўзбекистон Ёзувчилар уюшмаси аъзоси, Ўзбекистонда хизмат кўрсат-
ган маданият ходими Зулфия Мўминова, Ўзбекистонда хизмат кўрсатган журналист, шоир 
Салим Ашур, наср йўналишида Ўзбекистонда хизмат кўрсатган маданият ходими, адиб 
Луқмон Бўрихон ҳакамлик қилди.

“Посбониман муқаддас юртнинг” танловининг республика босқичи натижалари:
1. Танлов ғолиблари:

Арслоннинг авлоди арслонларга хос,
Мардлик, садоқатдан кийибсан либос,
Олға бос, олға бос, фақат олға бос,
Ҳамиша сергагим – менинг аскарим,
Сен-ла осудадир уйим, масканим.

Темурбек мактабин аълочиси сен,
Мардликда ҳеч кимса келолмагай тенг,
Севганинг она юрт, Ватан, бағри кенг,
Кенжа ботиримсан, менинг аскарим,
Сен-ла осудадир уйим, масканим.

Нақадар жўшқинсан, нақадар ўктам,
Ватан сарҳадида турибсан бардам, 
Қалбингда муҳаббат ловуллар ҳар дам,

Ҳушёрсан, сен ёрсан, менинг аскарим,
Сен-ла осудадир уйим, масканим.

Ҳар куним байрамдир, ҳар кунимиз тўй,
Тинчлик ҳам ҳар соат чўзаётир бўй,
Бу сенинг хизматинг, шуни билиб қўй,
Сени олқишлайман, менинг аскарим,
Сен-ла осудадир уйим, масканим.

                          Ашурали  БОЙМУРОД

Топмоқ ва йўқотмоқ, ҳаётнинг азалий 
матлаби, ҳукмидир. Шулар ичида умри-
мизнинг маълум қисмини оладиган учра-
шув, давра суҳбатларини олайлик. Баъзан 
йўқотган вақтимизга ачинамиз, излаган 
нарсамизни топа олмай, дилимиз хижил 
бўлади. Бироқ кеча...

Ўзбекистон Ёзувчилар уюшмаси қо-
шидаги “Онажоним, шеърият” тўгарагига 
шеър, ижодий муҳит, ҳикмат ва дийдор 
излаб чиқдим. Ошиқиб, шошилиб келга-
ним – тўгаракдан қидирганларимни ор-
тиғи билан топдим. Уйга олам-олам таас-
суротлар билан қайтдим. 

ТАНЛОВ ЯКУНЛАНДИ ТАНЛОВ ЯКУНЛАНДИ 

Халқимизда “Донолар суҳбатида бў-
лиш бутун бошли ҳикматлар китобини ўқиб 
чиққан билан тенг”, деган пурмаъно фикр 
бор. Таниқли устоз ижодкорлар Эшқобил 
Шукур ҳамда адабиётшунос олим Абдул-
ла Улуғов билан ўтган адабий суҳбат мен 
қатори бошқа тенгдошларимга ҳам манзур 
бўлди. 

Адабиётшунос олимлар Аҳмаджон Ме-
либоев, Олим Тошбоев, Муҳиддин Раҳи-
мов, шоирлар Салим Ашур, Шодмонқул 
Саломнинг фикрлари, 70-80-йилларда 
адабиёт майдонига кириб келган забардаст 
ёзувчи ва шоирлар ҳақидаги таассуротла-

ри биз ёшлар учун ҳикматлар хазинасидан 
топган жавоҳирларимиз бўлди. Айниқса, 
шоир Эшқобил Шукурдан эшитганмиз – 
соғинчли, ёруғ шеърлар, зарур тавсиялар 
юрагимиздан жой олди. 

Муҳими, ҳеч бир ижодкор эътибордан 
четда қолмади. Ҳамма юрагини бўшатиб, 
шеър айтди. Ёш истеъдодлар айтган шеър-
ларга устозлар ўз муносабатларини бил-
дирди. Ундан ҳам муҳими, биз китобли 
бўлдик! 

Чарос АВАЗОВА,
Алишер Навоий номидаги 

Тошкент давлат ўзбек тили ва 
адабиёти университети талабаси,

тўгарак аъзоси

ЮРАГИМИЗНИ БЎШАТИБ 
ШЕЪР АЙТДИК, ТИНГЛАДИК...

ОНАЖОНИМ, ШЕЪРИЯТ АСКАР


